
    MUALLIFDAN


    


    Mana, ushbu majmuani to‘la o‘qib chiqmagan bo‘lsangiz ham har tugul bir qur varaqlab qo‘yganingiz rost. Ehtimol bir-ikkita she’rlarni ham o‘qigandirsiz. Nima bo‘lganda ham sabr-bardoshingizga rahmat.


    Biz ko‘nikkan aksariyat zamonaviy she’rlar dunyo g‘ururidir, ya’ni nafsning turfa jilvalariga daxldordir. Agar she’r iymon nuri bilan nurlanmasa, ana shunday qismatga mahkum. Chunki shoirlikda ulkan xavf bor.


    So‘zning ilohiy ekanligi isbot talab qilmaydigan haqiqat. Shoir ana o‘sha ilohiy ne’matni o‘zicha tasarruf qiladi. Bu xavf bo‘lmay nima?!


    Odam bolasi dunyoga kelarkan, umri intihosigacha tinimsiz gunohlar qiladi. Illo dunyo – gunohlar vodiysi. Ehtimol mening yozmishlarim (she’rlarim) ham ana o‘sha gunohlarimdan biridir. O‘zi kechirsin. Ammo bir umr iloji boricha she’rda yolg‘on so‘zlamaslikka urindim. Mabodo biron she’rim va yoki hech yo‘q bittagina satrim ko‘nglingizga yo‘l topolsa, Ollohning ana shunga berguvchi ajridan umidvorman. Duoingizni darig‘ tutmagaysiz.


    2007 yil, iyun


    


    


    



    BISMILLAHIR ROHMANIR ROHIYM


    


    * * *


    


    Ilohi, bir kuni uyg‘onsam


    To‘kilgan yuragim quchoqlab,


    Kipriklarim poxoldek yonsa,


    Tanamda qayrilsa pichoqlar.


    “Sabr! Sabr!” – desa Sarvarim,


    Sabrni yutolmay yutinsam.


    Qismat bitik falak daftarin


    Qayta yozmog‘ini o‘tinsam.


    Bilaman, so‘zlarim shamol,


    Ko‘zlarim o‘choq bo‘lishin.


    Kech otguvchi orzular xayol,


    Xayollarning erta o‘lishin,


    Bilaman!..


    Ilohi, baribir uyg‘onsam...


    


    1994


    


    


    ILHOM


    


    Sokin bu tun. Suvlar shovillar.


    Olislardan yeladi shamol.


    Ajib bir his mening ko‘nglimda


    Talpinadi, topadi kamol.


    


    Bu ilhom, yurak ilhomim,


    Orzu-istak, baxtim-ardog‘im.


    Bu o‘sha qalbimda qaynagan


    Ajib bir his – she’rim-qiynog‘im...


    


    1978


    


    


    * * *


    


    Bog‘ ichida o‘ynoqi bulbul


    Sho‘x sayraydi qo‘nib guldan-gul.


    Bulbulning bu qo‘shig‘in tinglab


    Olislarga talpinar ko‘ngil.


    


    1978


    


    


    TILAK


    


    Kunlarim ohista sudralib o‘tar,


    Mungli hissiyotlar qiynar beomon.


    Qalbimga sevgini orttirib ketar,


    Xayollar chekini tutmoq noayon.


    


    Behuda o‘ylarga yo‘q menda toqat,


    Chalkash xayollardan bezgan bu yurak.


    Qalbimdan joy olar sitamlar qat-qat,


    Og‘ir tuyg‘ulardan jon bo‘lib halak.


    


    Shukuhsiz xayollar, mungli xayollar,


    Behuda kelmang siz, yo‘q bo‘ling, mayli.


    Umrim o‘taqolsin shu muhabbatda,


    Men bo‘lay Majnunu yor bo‘lib Layli.


    


    1980


    


    


    U MENMAN


    


    Yorim, yellar seni beozor turtsa,


    Uning so‘zlariga quloq sol bir on.


    Yellarning tilida hijron o‘tining


    Dardu fig‘onidan so‘ylaydi inson.


    U menman,


    Olis o‘lka sari chorlagan Vatan.


    


    Ba’zan xayolingni qushlar chug‘uri


    O‘g‘irlab, qo‘lingga gul tutsa nogoh,


    Qushning qo‘li ila nafis dil rozin,


    Yoring tutayotir, bo‘lolgin ogoh.


    U menman,


    Olis o‘lka sari chorlagan Vatan.


    


    Tabiat qo‘ynida yurganing mahal,


    Yomg‘ir tomchilari qo‘nsa labingga.


    Bilgilki, sog‘inchdan o‘rtangan yurak


    Hadya eta oldi bo‘sa labingga.


    U menman,


    Olis o‘lka sari chorlagan Vatan.


    


    1982, Hirot


    


    


    * * *


    


    Maktubing qo‘limda suraman xayol...


    Bahoriy yellarga hamohang hislar.


    Tonggi shudringlardek tiniq beg‘ubor


    Ko‘ngil ol bo‘sani, visolni eslar...


    


    Bir voqe yodimda: quroldosh do‘stim,


    Qo‘limda jon taslim qilgani mahal,


    So‘nggi so‘zlaridan o‘rtandi qalbim,


    Uningchun befarqday dahshatli ajal.


    


    Ko‘zlari chaqnadi yashinday o‘tkir,


    Lablari tamshandi quruqshab og‘ir.


    Chuqur xo‘rsinishla, afsus, o‘kinchla,


    “Dilfuza!” deyoldi, deyoldi oxir...


    


    Maktubing qo‘limda suraman xayol,


    Har bir jumlasidan izlayman ma’no.


    So‘ng uni bosaman labimga intiq,


    Go‘yo bo‘sa oldim labingdan, jono.


    


    1984, Tomsk


    


    


    * * *


    


    Bir qo‘shiq yaratsam,


    Betakror qo‘shiq...


    Qalbginamni ko‘rolsang unda.


    Bevafo hajrida sarosar u ishq


    Armonin boricha tuysang shu kuyda.


    Ilk bo‘sa taftidan titragan lab ham,


    Visoldan yaralgan baytu g‘azallar,


    Va so‘zsiz ayrilgan mash’um o‘shal dam –


    Boshimga tor kelib qolgani olam,


    Shu kuyda taralsa shomu saharlar,


    Bari-bari bo‘lsa qo‘shig‘imda jo.


    Bu g‘amgin navodan to‘lsa bardoshing


    Va qalbing poralab o‘ksik u vafo,


    Tashrif ham aylasang xonamga, jono,


    Armonla quyulsa ko‘zingdan yoshing...


    


    1985


    


    


    VAQT


    


    Otamni olib ketdi,


    Onamni olib ketdi,


    Hali yurakdan yig‘lashni o‘rganmay.


    Non oqizoq qilgan damlarim o‘tdi.


    Endi u suvlarda


    O‘ylarim oqadi tinmay.


    


    Yosh boshimga qorlar yog‘di ayozli,


    Quyoshsiz umrimda muzga aylandi.


    Dilga g‘amgin xotiralar yozdi


    Ham ma’yus she’rlarga ayladi bandi.


    


    Ana, u sevgimni opichlab borar,


    Ana, orzularni quvmoqda.


    Hali men uyqudan uyg‘onmay,


    U yuz-qo‘lini yuvmoqda.


    


    1987


    


    


    * * *


    


    Tun bag‘rida bir hovuch alam,


    Bosh qo‘ymoqqa taskin – bag‘r yo‘q,


    Men aslida o‘lmagan odam,


    Lek tun sovuq,


    Sog‘inchim sovuq.


    Bosh qo‘shmoqqa taskin-bag‘r yo‘q.


    


    Boshimdagi har tola yolg‘on,


    Isingani bir dona rost yo‘q.


    Kelsang bag‘ring topolmas omon,


    Sochlarim o‘q,


    O‘h, sochlarim o‘q,


    Panoh uchun bir dona rost yo‘q!


    


    


    * * *


    


    Kecha urushda bo‘lganlar


    Bugun uni tush ko‘rishadi,


    Ertaga ham...


    Kecha urush haqida yozganlar


    Bugun ham yozishadi,


    Ertaga ham...


    


    Hech kim urushni tush ko‘rmaydi indinga,


    Agar ertaga unda bo‘lmasa.


    Bugun urush haqida yozmasa hech kim


    Yozolmas ertaga ham,


    Ertadan keyin ham...


    


    Urush haqida yozilmas ertadan keyin.


    


    1988


    


    


    MYeN SYeNI KUTAMAN


    


    Qotib tursang qorachig‘imda,


    Jisming qolsa qarog‘imda ham,


    Bardoshlarning yoqasin yirtib,


    Qonishlarga yetkazib alam,


    Men seni kutaman!


    


    Hijron –


    Bir oyoq siqqulik o‘lcham,


    Yurak –


    Panjalarga tutilgan titroq.


    O‘shal shirin hijronni bosib,


    Yuragimni aylabon quchoq,


    Men seni kutaman!


    


    Sochlaring –


    Yuzimni siypagan sabo,


    Jisming –


    Bag‘rimdagi bir hovuch visol.


    Lablaring – boyvuchcha,


    Men esam gado,


    Jismingni suv kabi sipqorib, halol,


    Men seni kutaman!


    


    1988


    


    


    TONG VA SHOIR


    


    Xandon tashlab kulib yubordi,


    Hovlidagi eski darvoza.


    Bir to‘p satr qog‘ozda qoldi,


    Qalam tortdi cho‘zib homuza.


    


    Burchaklarga qochib borar tun,


    Qip-yalang‘och parini ko‘rib.


    Tomoq qoqar obdasta bir zum


    Nozikkina barmoqni tuyib...


    


    Bir xonada o‘chmagan chiroq,


    Nurlar ichra suzadi tutun.


    Barmoqlarda, lablarda titroq...


    Hali qancha misralar yupun!..


    


    1988


    


    


    FARZAND


    


    Xonadonda bir siqim armon –


    O‘ltirishar xotinu erkak.


    Uylarida titramaydi jon,


    Tepmas hatto juft o‘ksik ko‘krak.


    


    Faqat...


    Sukunatning yuragi urar,


    Nafassiz er, ayoli ham jim.


    Kunlar botib, tonglari otar,


    Bedorlik ham bu uyda yetim...


    


    Qo‘shni uyning yuragi bedor,


    Qo‘shni uyda uyqu bevatan.


    Tunlar shunday – er-xotin yashar


    Qo‘shni uyning yuragi bilan.


    


    1988


    


    


    XOTIRA


    


    O‘rikning gullari to‘kilar,


    Uning uchishlari – xotira.


    Yaproqlar uyg‘onmay uyqudan


    Kurtakni o‘ylarga botirar...


    


    Otam barmoqlari cho‘kkan loy suvoq –


    Xotira yam-yashil tomlardan.


    Tuproqqa qorishgan non uvoq


    Yodnoma to‘qchilik onlardan.


    


    Uydagi bolamning beshigi


    Uyqudan ayrilgan tonglarim.


    Xonamning lang ochiq eshigi,


    O‘zingga intizor onlarim.


    


    1988


    


    


    VATANNI ANGLASH


    


    Bir oz to‘xtang!


    Samoga boqing!


    Chekkasini ko‘roldingizmi?


    Axir osmon shunchalar yaqin –


    Aytguncha bor faqat bir so‘zni.


    


    Endi esa ko‘zingiz yuming!


    Qattiqroq,


    Og‘rib ketsin kipriklar joni.


    Og‘ridimi?..


    Aylandimi boshginangiz ming?!..


    Asrang o‘shal achishgan joyni.


    Asrang ming-ming aylangan joyni.


    


    1988


    


    


    LABLAR


    


    Qanoti silkindi beorom qushning


    Xayoliy samoga u ketdi uchib.


    Adog‘i ko‘rinmas bedor uchishning...


    


    Qanotiga oqdi tandagi kuchi,


    Sarmast – og‘ushida orombaxsh tushning


    Olovga urilgach, uyg‘ondi cho‘chib...


    


    1988


    


    


    HAQIQAT


    


    Egildi,


    Egilaverdi


    Sinaqolmadi!..


    Yana juldur bo‘ldi to‘nimiz.


    O‘yinchog‘in talashib


    Olgan boladek –


    Shu bukriga qoldi kunimiz...


    


    1989


    


    


    * * *


    


    Katta emas mening merosim...


    Dengiz berolmasman


    Berolmasman musaffo osmon,


    Yo bermam bog‘u rog‘, oltin,


    Ulkan baxt berolmasman.


    Bir yurak beraman men senga,


    Zig‘ircha isyoni bor,


    Bardosh bilan o‘ralgan


    Ozodlik to‘la


    Bir yurak beraman merosga,


    Bolam!..


    


    1989


    


    


    * * *


    


    Odamlar,


    Men bir kun yashayman albatta,


    Faqatgina bir kun rostakam.


    Unda so‘zlamayman men sizga katta,


    Dunyoning eng ulkan dardi xaqda ham.


    U kun yashagayman o‘zimga o‘xshab,


    Yuzingizga solmay ochligingizni,


    Dasturxon o‘rniga siyosat to‘shab,


    Erksiz elga do‘nmayman sizni.


    She’r ham o‘qimayman u kunda,


    Jimgina o‘ltirgum sizlarga qarab,


    To‘yib tikilaman olamga,


    So‘ngra


    Ko‘zimni yumaman olamni qamab...


    


    1989


    


    


    QATL


    


    Yuragimni qatl etaman


    Men bu kecha Erkni quchoqlab.


    Mahzun-mahzun ingransa Vatan,


    Bag‘rim o‘ysin, mayli, pichoqlar!


    


    Aravani tortqilab bo‘m-bo‘sh


    Yashab qolsin odil hoqonlar.


    Dilga cho‘kkan armonlar, po‘sht-po‘sht,


    Men hurlikni olayin qonlab...


    


    Sabr etingiz,


    Ozgina sabr,


    Tunni g‘ajib tashlar soatlar.


    Siz-la qolar,


    Tortmangiz jabr,


    Yuragini asragan zotlar.


    


    1989


    


    


    DARS


    


    O‘rgatgim keladi men senga


    Odamlardek yomon ko‘rishni.


    Tupursa yoningga birov, masalan,


    Hech yo‘q bilsang


    Tikka turishni.


    


    Mushtdek boshi bilan


    Oqbilak bola


    Nuroniy bobongni “sen” desa,


    Hech yo‘q qaray olsang


    Unga sen ola,


    Tishlaring ortidan nafrating kelsa.


    


    Miyig‘ida qo‘ysa bir kulib,


    Eng olim do‘stingga savol bergan on.


    O‘rgatgim keladi unga termulib


    Odamlardek ko‘rishni yomon.


    


    Fahshni olib kirsa dasturxoningga,


    Senga bir qayrilib, so‘rmasa izn,


    Zora o‘rgatolsam,


    Unimas hech yo‘q,


    Men yomon ko‘rishni o‘zingni o‘zing!..


    


    1989


    


    


    KAMBAG‘ALNING UYI


    


    Ayvon ustuniga ilingan chopon


    Oqshayib quyoshning oladi ko‘zin.


    Yo‘q, aksi –


    Choponga suyangan ustun


    Tuproq tom ziliga tilaydi to‘zim.


    


    Choponning ostida qoraygan o‘choq


    Ko‘rsatolmas hali qizg‘ish tilini,


    Sarg‘ish devorlarning eshigi uyg‘oq


    Shu chopon peshiga turar ilinib.


    


    Seroftob, sersoya hovlida bir sas


    Kirganning diliga solib turar g‘am.


    Osmoni esa keng,


    Uchar unda, rost,


    So‘nggi nusxadagi tayyoralar ham...


    


    1990


    


    


    SHOIR DEGANI


    


    Kuzda sarg‘ayajak maysalar


    Sen sevgan bahorning


    Tug‘ib tashlab ketgan bolasi.


    Agar istamayin shu maysalarning


    Sarg‘ayishini


    Ko‘zidan oqizsa jolasin,


    Shunaqa shoirning yuragi.


    


    Kishanni yechishib sening qo‘lingdan


    Uning qo‘llariga bog‘lashsa,


    O‘krab yig‘lasayu sening holingga


    O‘zin kishaniga kula boshlasa,


    Shunaqadir shoir degani...


    


    Yashab tursin desang insoniy tashvish,


    Oqib tursin desang insoniy ko‘z yosh,


    Shoirning holiga qayramagin tish,


    Shoir dardlar uchun dunyoga bardosh.


    


    Hayot o‘yinlarin so‘zlab Xudoga


    Taskinsiz taskinga ko‘nar shoirlar.


    Dard qolmasa agar dunyoda.


    O‘sha kuni o‘lar shoirlar...


    Shunaqa shoirning yuragi.


    


    1990


    


    


    SIZU BIZ


    (Bozorboy akaga)


    


    Tillari osilgan hasta dunyoning


    Tuzalmas yarasi sizu biz.


    Yangi tig‘lar kelsa, tag‘in, ishoning,


    Yuragi porasi sizu biz.


    


    Gullari to‘kilgan bu hokisor yurt,


    Gullarin qadrini bilmasa esiz.


    Ona xotiradan ketar bo‘lsa qut,


    Avvali ketari yana sizu biz.


    


    Bu bag‘r dastidan qilasiz dodlar,


    Hatto bag‘rni ham olmabmiz to‘kis.


    Agar kular bo‘lsa kulgumand zotlar,


    Shu yarim bag‘r-la yig‘lar – sizu biz...


    


    1990


    


    


    KO‘RSHAPALAK


    


    Yorug‘ning dastidan dod deya zulmat,


    Qaro bag‘rlarga uradi o‘zin.


    Tun bir siqim ziyoni yamlab,


    Yana ko‘r sharpaga beradi izn...


    


    Zulmat, sen o‘zingsan nurli jahonim!..


    Ziyo bandalari yoturlar uxlab.


    Pinjiga tiqilgan kichik ayvonning –


    Ul yorug‘ yuziga o‘turman tuflab...


    


    1990


    


    


    QISHDAN KEYINGI UMR


    


    Ko‘z yoshiday hasta yomg‘irda,


    So‘nayotgan behol shamolda,


    Ko‘ksi shishib, terlagan qirda


    Hansiragan bedor xayolda


    Umid bor.


    


    Yuz-ko‘zini yuvyotgan bahor,


    Yerga qulluq qilyotgan maysa,


    Tillarini loy bosgan anhor,


    Unga tushlar yuzlarin chaysa –


    Umidli...


    


    1990


    


    


    ARMON


    


    Umrim kushandasi odamxo‘r yillar


    Bolalik bekatin olib qochishdi.


    Notanish oqayotgan ariqlar yig‘lar,


    Dardiga chidolmay men aytgan tushning.


    Faqatgina Siz yo‘q.


    


    O‘ttizga to‘lguvchi men g‘arib go‘dak,


    Devorga boshimni urib yoraman.


    Bu sarg‘ish devorda siz qilgan tilak –


    Uvali-juvali bo‘lib boraman.


    Faqatgina Siz yo‘q.


    


    Sog‘inchning ranglari qo‘nar boshimga,


    Bolam onasini chorlagan sayin.


    Bola bo‘lib qolgim kelgan yoshimda


    Endi men kimlarni siz deb atayin?!


    Axir...


    Axir Siz yo‘q!


    


    Meni qoqintirgan ostona yotdir,


    Mehribon jilmaygan yorim begona.


    Imtihon olayotgan foniy hayotdin


    Ketib qolgim kelar tonib devona,


    Chunki bunda Siz yo‘q!..


    


    Mana, kirib keldi ketmoniy fasl,


    Sizning ketmoningiz yetimdir lekin.


    Sizni ado qilgan uning dastasin


    O‘zbek bo‘lsam hamki sindiraymikin?!


    Axir u bor...


    Siz yo‘q,


    Faqatgina Siz!..


    1990


    


    


    BAHOR


    


    Kelin nafas sabolar tentir


    Atlas ko‘ylak etaklarida.


    Oshiqlarning qalbini kemtib


    Bahor o‘ynar ertaklarida.


    


    Yer tilidan otilar bir-bir


    Aytilmagan yam-yashil so‘zlar.


    Oshiqlarga vahiydan taqdim


    Yashil so‘zlar dilga tizilar.


    


    Quruqshagan nim pushti lablar


    Bul so‘zlarga ishonchli panoh.


    Ul lablarga intizor dilni


    Sotib qo‘yar chaqimchi nigoh.


    


    O‘rik guli oshiq xayoli,


    Uchar uzoq shirin saboda.


    Yor bo‘yini solib dimoqqa


    Atlas isi kezar havoda.


    


    1990


    


    


    MEN BAHORNI SEVAMAN


    


    Men bahorni sevaman!..


    Gul va qushlari emas,


    Sevganim emas chaman,


    Kuylaridan bo‘lmam mast.


    


    Bahor – yurt ibtidosi,


    Men yashillik shaydosi,


    Niqobsiz boqar Vatan,


    Yam-yashil yotar Vatan.


    


    Qanday nurli tunlar, oh!


    Qirlarga boq, qirga boq:


    Yarim Oy shu’lasida


    Hilpirar yashil bayroq.


    


    1990


    


    


    * * *


    


    Sevgim kelverar yana va yana,


    Yorilib ketguncha bag‘rim sevgidan.


    Hayodan pardali bo‘sangga qona


    O‘lmoq uchun huzuringga keldim man.


    


    Seni desam, bardoshi chok sog‘inchning,


    Vujudimda tentiraydi telba his.


    Nigohimda jilva qilgan ilinjning


    Og‘ushiga bosh qo‘yasan o‘zing, qiz.


    


    Bag‘rimga sen to‘lavergin, to‘laver,


    Sochlaring ham qo‘llarimda to‘lg‘onsin!


    Bag‘rim, mayli, yorilsin-a, qo‘yib ber,


    Ovozidan sevmaganlar uyg‘onsin...


    


    1990


    


    


    UMAR XAYYOM


    


    Oy qamalib g‘arib hujraga,


    Suzuk ko‘zda jilva qiladi.


    Nigoh so‘lg‘in,


    Yurak ichra gar,


    Mastona his o‘ksik kuladi.


    


    Olam darvozasi to‘rt devor aro


    Mastona hislarga turar lang ochiq.


    To‘rt satr oralab oyning jilvasi


    Devona falsafa o‘tadi sochib.


    


    So‘lg‘in nigoh ichra


    Sonsiz oyoqlar,


    Chalishib, qoqilib o‘tar har yona.


    Oyoqlar bir yonu


    Bosh bir yon oqar,


    Dunyo mayxonadir


    Dunyo mayxona!..


    


    1990


    


    


    ODAMLIK


    


    Umr varaqlari to‘zar kun sayin,


    Dilga to‘lib borar nomsiz bir kamlik.


    Sag‘irning haqqini yeganingdayin,


    Og‘ir bu dunyoda juda odamlik.


    


    Yetimning najotli ko‘zlari kabi,


    Nenidir hayotdan istaydi yurak.


    Bardosh qo‘rg‘onining mustahkam tomi


    Hadsiz sog‘inchlardan boradi nurab...


    


    Dildagi kamlikning oshnosi sog‘inch,


    Sog‘inchdan tug‘ilmish bu o‘sha kamlik.


    Bag‘ringga kamlikni to‘ldirib yashash!..


    Og‘ir bu dunyoda,


    Og‘ir odamlik!..


    


    1990


    


    


    AGAR ISTAMASA!..


    


    Vatanni sevmoqlik,


    Faqat sevmoqlik


    Kamlik qiladi


    U bilan faxrlanmoq,


    Faqat faxrlanmoq


    Juda ham oz.


    Agar o‘lish kerak


    Desalar agar,


    Ko‘plar o‘ladi,


    Bu endi, aslida


    Vatan deb jo‘ngina


    O‘lmoqlik xolos...


    


    Yig‘lash ham kerakdir


    Qafasdagi bulbuldek


    Unsiz va unsiz,


    She’rlar o‘qish lozim


    Shoirlari uning


    Kishan ovozidek.


    Ochish lozim


    Tom bitgan quloqlarini,


    Qum to‘lgan ko‘zlarini


    Tozalash joiz Vatanning...


    


    Agar eshitmasa yig‘lashlaringni,


    Kishanlar ovozi – she’ringni,


    Agar ochilmasa quloq va ko‘zi


    Yoki istamasa ochilishini,


    O‘lish kerak unda,


    Faqatgina o‘lish.


    Bu endi ayanchli,


    Murakkab o‘lim...


    


    1990


    


    


    MUHABBATNI IZLAB


    


    Tungi sabolarga opichib olgum,


    Kaftimga qo‘ndirib to‘lishgan Oyni.


    Uning visolini qizg‘onadi tun,


    Yulduzlar, yalpizni ko‘rganlar bormi?!


    


    Tunlar ham yugurik, umrim yugurik...


    G‘unchalar, buzmayman men uyqungizni.


    Maysalar shivirlar, gul to‘kdi o‘rik,


    Hey, qushlar, yalpizni ko‘rmadingizmi?!


    


    1988


    


    


    AFG‘ON URUSHI


    


    Ko‘pga kelgan to‘y edi...


    Men ham bordim u to‘yga


    Jonimni to‘yona qilib


    Lekin


    To‘yboshi ko‘rinmasdi,


    Topolmadim uni men,


    To‘yonam qoldi yonga,


    Xudoga shukr!..


    Xudoga shukr!..


    


    1991


    


    


    TUSHKUNLIK


    


    Men qisqa yashayman,


    Ketaman erta,


    Muddat she’rlarimdek


    Juda ham kichik.


    Chunki har kecha derazam chertar


    Bir munis hurlik,


    Jimlikni ichib.


    


    Otamning tushlarin so‘ylaydi menga


    Dilga bashoratlar


    Solgan sukunat,


    Qirqini qoralay olmagan tunda


    Bag‘rida vidolar qolganin tunab.


    


    Qonimda bir navo


    Oqar tinmayin,


    O‘xshash kechalarga


    Yakunlar istab.


    O‘zimga ne qisqa umr bichmayin,


    “Omin” deyavermas,


    Mo‘min farishta...


    


    1991


    


    


    MEN KETDIM...


    


    Uyingda gilamlar,


    Billur qandillar,


    Oltinu kumushdan


    Yaralgan davlat –


    Qalashib yotibdi


    Ming turli matoh,


    Qahqaha uradi


    Baxtu saodat.


    


    Go‘shang manzarasi


    Yuragingda ham –


    Uyingga,


    O‘yingga sig‘maganimdan


    Devorga osding meni-da.


    Men ketdim


    Sendan ko‘z yumib,


    Bo‘zlab qolding sen


    Ishqingga kuyib.


    Ishqing –


    Sotib olinmagan


    So‘nggi u marjon...


    


    1987-91 y/y.


    


    


    IZHOR


    (Ibodatga)


    


    Bir kun albat jur’atim yig‘ib


    Ko‘zlaringga termulgim, jonim,


    Dosh berolsa kipriklar agar,


    Qarog‘larim ketmasa yonib.


    


    Tikilaman, seni topguncha


    O‘tgan chopqir onlarim uchun,


    Tikilaman


    Qog‘ozga yig‘lab


    Mingta bo‘lgan jonlarim uchun.


    Tikilaman, ko‘zlarim yoshlab,


    Qaro o‘tgan kunlar haqqiga,


    Tikilaman,


    She’rimni boshlab


    Oppoq bo‘lgan tunlar haqqiga...


    


    U kun kelar albatta, jonim,


    Jur’at kelgay, bilmam, qachonlar!


    Termulaman,


    Baqoga toki


    Nigohingni ketgum achomlab,


    U kun kelar, ishongin jonim!..


    


    1991


    


    


    BOLAM, ISHONGIN!


    (Istiqlolning birinchi kuni)


    


    Ko‘zi yoridimi kunimning –


    Quyoshning yuzida yashil alanga,


    Begona ovozlar topganday tinim,


    Tabassum bitganday


    Yurtona g‘amga.


    Ishonmayman,


    Kelar ishongim,


    Bolam, ishongin!


    


    Yaproqning shitiri tanishday endi.


    Bag‘r sanchig‘idan olar jon orom.


    Cho‘lpon bobom she’r o‘qib keldi,


    Tilovat-la keldi Qodiriy bobom.


    Ishonmayman,


    Kelar ishongim,


    Bolam, ishongin!


    


    Shahidlar qo‘shig‘i – ko‘zlardagi yosh,


    Bo‘g‘izlarni yoqmish olov-istiqlol.


    G‘animlar qo‘yniga yashiringan tosh


    Endi boshimizga raqibdir halol.


    Ishonmayman,


    Kelar ishongim,


    Bolam, ishongin!


    


    Buyon barchamizga bir yoqa kerak,


    Shu buyuk yoqamiz bo‘lsin hur Vatan.


    Qadlar tik,


    Yelkalar misoli terak


    Saf tortsin,


    Yengilsin har nechuk xatar.


    Ishonmayman,


    Kelar ishongim,


    Bolam, ishongin!


    Bolam, ishongin!..


    


    1991 yil, 1sentyabr


    


    


    YURTIM


    


    Tog‘lar ketib qolsa yurtimdan,


    Bog‘lar ketib qolsa,


    Soylari ketsa-yu


    Va Oy ham ketsa,


    Ne bo‘lar, ayting?


    


    Tog‘lar yetim bo‘ladi,


    Bog‘lar duvva to‘kilar.


    Ketsa soylarga qiyin,


    Qoraygan Oyga qiyin,


    Bir kuni kelar qaytib...


    


    1996


    


    


    MANGU ARMON


    


    Endi men charchadim,


    Baridan toldim,


    Tanamni kemirgan ming bir dard bilan.


    O‘zimdek sarg‘aygan qog‘ozdan oldin


    Yozilmas she’r kabi yonib ketaman,


    Chunki men charchadim,


    Qisqa umrni


    Go‘yo asrlardek cho‘zib yashashdan,


    O‘ttiz yil axtarib topmagan nurni,


    Axir ko‘rajakman qaysi yuz yoshda?


    Qachon ko‘rajakman?..


    Baridan toldim,


    Sonsiz nigohlarning talotumida.


    Yoki bu dunyodan ming yil oldin ham


    Meni olib ketgan armon shumidi?!..


    


    1991


    


    


    ORTIQCHALIK


    


    Tun erta kiradi bag‘rimga mening


    Olis xotirotdan hozirlab yemak.


    O‘v, aziz unutish,


    Qaylarda qolding,


    Ko‘pchigan bardoshga berginey ko‘mak!


    Yutishim kerakdir yana bir tunni,


    Toshni chaynagandek mayda-maydalab.


    Tunlarning qoniga belangan umrim


    Arosat dashtida tinmay aylanar.


    Har yutgan luqmamga


    Oshno ming gunoh,


    Jazoim boshimni g‘ovlatgan xayol.


    Buyuk ortiqchalik birgina panoh,


    Buyuk ortiqachlik – qismatim halol,


    Yo‘q, bunday qarama!


    Yosh yo‘q ko‘zimda,


    Hatto namlanmaydi kiprik yotsirab.


    Pokiza osmonni ko‘zlayman zimdan,


    Ammo mening joyim yerning ostida...


    


    1991


    


    


    ONAMGA


    


    Yozolmayman onam haqida...


    So‘qir bo‘lar so‘zlarning ko‘zi,


    Qonlar oqib quloqlaridan,


    Vujudlari ketadi to‘zib.


    


    “Oh” qoladi,


    Bo‘g‘izda bir “oh”,


    Tilim uzra chuchmal qon ta’mi.


    Chuqurlashar yuragimda choh,


    Cho‘kib ketar borliqning bari.


    


    Tusholmayman u chohga o‘zim,


    Ogoh erur birgina Olloh.


    Hatto o‘zim ochmagan tilsim,


    She’rga sig‘mas


    Mehribonim “Oh”!..


    


    1991


    


    


    OLOVLI QO‘SHIQ


    


    Sen hali ko‘p qo‘shiqlar


    Kuylaysan, odam,


    Ozodlik haqida,


    Sevgi haqida.


    Qo‘shiqlar so‘raysan


    Tinmay Xudodan,


    Ozodlik, sevgiga


    To‘qib aqida.


    Osmoning osilib


    Bukri yelkangga


    Bag‘riga olovdek cho‘ktirib uchar


    Ohlardan yaralgan navolaringni


    Bo‘g‘zingni kuydirib,


    Kuydirib icha.


    Dodingni bir Xudo


    Tinglagay, alhol,


    Hilpirar bag‘ringda umid kokili.


    Boshingni g‘orlarga mengzar bir savol,


    Zaminda ozodlik tug‘ilgan yili.


    Ko‘zlaringni o‘yar olovli surat,


    Nigohingga botib qip-qizil bo‘shliq.


    U – o‘zing yaratgan


    Ertak,


    Aqida –


    Tushlaringni buzgan


    Olovli qo‘shiq...


    


    1991


    


    


    NEGA QARADING?


    


    Savilmidi bu shirin jonim,


    Bir boqishing bo‘ldi tovonim,


    O‘tar ko‘chang bunchalar zolim,


    O‘h, qizgina nega qarading?


    


    Oqib ketdi bag‘rimning yarmi,


    Yarmida bir nigohning dardi


    Muhabbatga maktub bitardi,


    O‘h, qizgina nega qarading?


    


    Oyog‘imga o‘tmadi so‘zim,


    Tumanlashdi ko‘zingdan ko‘zim,


    Jon omonat tuyuldi shu zum,


    O‘h, qizgina nega qarading?


    


    Bir balolar bo‘ldimi netay,


    Shu ko‘changda turmay men ketay,


    Qiyolading o‘zing ham atay,


    O‘h, qizgina nega qarading?


    


    Ketgan izing yo‘limga nuqta,


    Shu turishda qoldim men to‘xtab.


    Sahar ortga qaytganing muhlat


    Jon qizgina, yana qaragin!..


    O‘h, qizgina nega qarading?!


    


    1992


    


    


    YASHASHDIN MA’NI


    


    Yashash kerak baribir chidab


    Kufr vodiysida bitgan umrni.


    Ming bir ozorlarning ichida,


    Ming bir rohatlardan ko‘zingni yumib.


    


    Labingga qo‘ndirib baxt deganini


    Har zamon qo‘shiq ham qo‘yasan kuylab.


    O‘zgadan ortiqroq yeb-kiyganingni


    Kimdandir qizg‘onib, qolasan o‘ylab.


    


    Jismingda rohatdek aylanar azob,


    Mislsiz gunohlar shunga munosib.


    Qarib-qartayasan va evaziga


    Bir o‘lib olasan –


    Shu senga nasib.


    


    1992


    


    


    SHE’RNI SOG‘INIB


    YOKI YOZISH ISTAGI


    


    She’r yozolmay qoldim...


    Och qolgan odamdek


    Tamshanib-tamshanib qo‘yadi labim.


    Chamasi million yil oldin


    Men baxtli bo‘lgandim...


    Bo‘g‘zimda qotgan nimarsa


    Bir dodni sog‘inar mudom.


    Ey, til,


    Osilma unga, qaysar,


    Sening qo‘llaring xarom!...


    


    1992


    


    


    YASHASHNI BILSAM AGAR


    


    “Shundoq-shundoq” deyurdim sizga


    Yashashni bilsam, inim.


    To‘n bichmasdim har yupun so‘zga


    Qarilarin terisin shilib.


    


    Qayrilib ketardi tilginam


    O‘zim to‘qigan har falsafadan.


    Tanishim ham bo‘lmasdi unda


    Sizdek noshud kimsadan,


    Yashashni bilsam agar.


    


    1992


    


    


    SENSIZ MENGA JON QAYDA?


    


    Oy quvlagan sirli kechada,


    Anhor oqqan suvli ko‘chada,


    Yuragimda bir his kechadi:


    Sensiz menga jon qayda, Vatan,


    Yer qayda, osmon qayda, Vatan!


    


    Qoqilganda oyog‘im toyib,


    Tiragaysan quloching yoyib,


    G‘oyibona qo‘yasan koyib,


    Koyimasang, shon qayda, Vatan,


    Faqir qayda, xon qayda, Vatan!


    


    Qarog‘imga to‘ladir yoshim,


    Panohingda erib bu loshim,


    Yashayapman ko‘nib-taloshib.


    Ketar bo‘lsam, yon qayda, Vatan,


    Rost qayda, yolg‘on qayda, Vatan!


    


    Shudgoringda unib chiqayin,


    Minoringda tongdek otayin,


    Bo‘lsa oson, kelsa ham qiyin,


    Sendan ayro non qayda, Vatan,


    Shom qayda, azon qayda, Vatan!


    


    Bo‘lsa hamki jimitdek jonim,


    G‘animingga yo‘qdir omonim,


    Olovlanur tandagi qonim,


    Sensiz menda qon qayda, Vatan,


    She’r qayda, omon qayda, Vatan!


    


    Mendan senga ash’or sadag‘a,


    Duolarim bisyor sadag‘a,


    Ki bu dili hushtor sadag‘a,


    Senga ishqsiz nom qayda, Vatan,


    Dil qayda, imon qayda, Vatan!


    


    1993


    


    


    ONAM VAFOTINING


    O‘N TO‘QQIZINCHI YILI


    


    O‘v, tillari osilgan dunyo,


    Mening kabi minglab yil yetim.


    Yaratmishni sog‘indingmi yo


    Toliqdingmi manzilga yetib?!


    


    Ko‘ksingdagi tiriklik sorig‘,


    Nayson o‘lgan yoshlaring ko‘mmas.


    Men ham sening holingdan hordim,


    Ayriliqni sevmasam bo‘lmas...


    


    1992


    


    


    SOG‘INISHLAR QALAMNI YO‘NDI


    (Bugun onamning vafotiga yigirma yil to‘ldi)


    


    1


    


    Bir qush kelib qo‘ndi yelkamga,


    Yig‘layverdi “ku-ku”lab yum-yum.


    Ko‘z yoshlar to‘kildi olamga,


    Anduhlar bo‘y cho‘zdi bir uyum.


    


    Bir yigit yoshiga teng, dedi,


    Sen kuyib ulg‘aytgan ayriliq.


    U qon ichib, alamlar yedi,


    Qaramadi senga qayrilib.


    


    Yigirma yosh qari hasratim,


    Doya bo‘ldi unga xotira.


    O‘zim o‘lib, uni asradim,


    Dard bo‘ldi-ki tongdek bokira.


    


    Bolalikda yig‘loqi alam


    Ulg‘ayganda ohlarga do‘ndi.


    Qosh-ko‘zini bo‘yasa qalam,


    Sog‘inishlar qalamni yo‘ndi.


    


    2


    


    Bolalikning yashil ranglari


    To‘laverar intiq ko‘zimga.


    Ulg‘ayganim qachon angladim,


    Qay payt kirdi mazmun so‘zimga?


    


    


    


    Bolalikning bo‘ylari o‘ksik


    Dimog‘imga rayhondek inar.


    Qari anduh mijg‘igan ko‘ksim


    Nolalari bir lahza tinar.


    


    Allalaydi xayollarimni


    Yashil ko‘ylak nurafshon diydor,


    Unda o‘qir zor daftarimni


    Rayhon bo‘yli onajonim bor...


    


    3


    


    Kunlarimning mazmuni alam,


    Kulmoqqa ko‘nikdim u bilan.


    Endi ko‘z yosh to‘kmayman men ham,


    Yoshlarsiz yig‘lashni bilaman.


    


    Mana, yashayapman jimgina,


    Labim tishlab, jilmayib zimdan.


    Yigirma yosh qartaygan hasrat


    Chiqolmay ham qoldi ko‘ksimdan...


    


    4


    


    Tunlarimdan tushdimi ayro


    Ulug‘ visol – o‘ngimdagi tush?


    Oqaverdi umrimga oshno


    Peshonamga daryoyi sho‘rish.


    


    Yuzlarini silab alamning,


    Yuragimga tiladim to‘zim.


    Ko‘zlariga boqib bolamning


    Aytolmadim oxirgi so‘zim.


    


    Anhor kirib bag‘rimda oqdi,


    Dodlarimning dodini bosib.


    Allalardan chiroqlar yoqdi,


    Mehr istagan dilga munosib.


    


    Anglaganman, bu olam hasta,


    Ko‘zida yosh hatto qalamning...


    Yuzin azim alamning asta


    Kulgusi-la yopdim bolamning...


    


    1993


    


    


    DOD


    


    Mung‘ayma ko‘p sho‘rpeshona tun,


    Men yig‘lagan bag‘ring ezilib.


    Qismatimga chiqarma hukm,


    Azobimning qirqma izini.


    


    O‘, anduhim, sog‘inib ketdim,


    Ko‘zlaringdan o‘pay kela qol.


    Bani odam olganicha tin,


    Men ko‘z yoshga bo‘layin hoqon.


    


    Tun – dardimni so‘ylaganim xum,


    Guvillagan sukunat oshno.


    Azoblarim allalar ruhim,


    Dosh qotili sog‘inchga tashna.


    


    Fano derlar – bunchalar uzun,


    Umrimdan ham cho‘zildi fano.


    Ayriliqning bahrida suzib,


    Sog‘inganim sog‘indi mano.


    


    Dodim boru sig‘maydi tunga,


    Sabri toshgan bag‘rni netgum?!


    Pichirlayman yana shu xumga:


    - Men onamni sog‘inib ketdim!..


    O-ona-ajo-onim-m, so-og‘inib ketdim!..


    


    1993


    


    


    OSHIQLAR


    


    Bahorning bolalari, deyman,


    Yo ummonda sarson kemami?


    Xayoldan ham mehr elanib,


    O‘tar oshiqlar.


    


    May ishqida yonganlari bor,


    Birlariga mahbubadir dor.


    Qaylariga sukunat ham yor,


    Kutar oshiqlar.


    


    “Olloh!” – degan ishqparastlar oz,


    Ochlikdan ham bo‘lib sarafroz,


    Tuproq quchib, aylagan parvoz,


    Sulton oshiqlar...


    


    1993


    


    


    IMON YO‘LLARI


    


    Ko‘p uzoq tuyuldi yo‘llarim,


    Boryapman yuragim to‘kilib.


    Iymanib xayolga bo‘yladim,


    Ko‘ray deb ruhiyat ko‘kini.


    Suzadi oq kema – tahayyul,


    Koinot zaminga belanchak.


    O‘, orom, bag‘rimga kel, quyil,


    Unda ko‘z suzadi kelinchak...


    


    Kelinchak bo‘ylari ilohiy,


    Bor hislar kezurlar mast-alast.


    Kelinchak – mohlarning hur mohi,


    Ko‘yida jonu tan ishqparast.


    


    Mendan tan mosuvo, uchaman,


    Tavhiddir ishqimning bir oti.


    Qarshimda ochilur hur chaman,


    Toatdin ishqimning qanoti.


    


    Allalar alamnok qalbimni


    Mohimning nur chopon so‘zlari,


    Namlaydi qaqragan labimni,


    Eng chuqur buloqdir ko‘zlarim...


    


    1993


    


    


    VATAN BIR


    (Istiqlolning ikki yilligiga)


    


    Men Mashrabman shu yurtni kezgan


    Yalang oyoq, titrabon dir-dir,


    Begona ko‘zlardan butunlay bezgan,


    Tanda jon bir, Vatan bir.


    


    Cho‘llaridan terib tikonlar


    Ko‘zlarimga g‘azabla sanchib,


    Yosh o‘rniga oqizib qonlar


    Men Vatanga zor-zor tilanchi.


    


    Oyog‘im ostida qadrdon zamin,


    Og‘zimda onamdan yodgor ona til.


    Yuz o‘ttiz yil begona o‘zim,


    Til so‘zlolmay, yig‘layverdi dil.


    


    Dodlayverdi bag‘rimda bir dod,


    Kimga qaram etdi shum taqdir?!..


    Olloh!..


    Olloh!..


    Bu kun yurt ozod,


    Tanda jon bir, Vatan bir.


    


    Men Mashrabman ishqda devona,


    Tilda, dilda birgina takbir.


    Hur nasiymlar muborak, ona,


    Tanda jon bir, Vatan bir,


    Tanda jon bir, Vatan bir!...


    


    1993


    


    


    TANBUR


    


    Yonadur-kuyadur sabil tan gur-gur,


    Hasrat-fig‘onini so‘ylasa tanbur.


    


    Samolarda charx urar giryon-giryon


    Bo‘g‘izdan mosuvo bir faryodi hur.


    


    Ko‘ngil – dodlariga yetisha olmay,


    Javzoda qizdirib qo‘yilgan tandur.


    


    O‘, temir asrida qotgan qonginam,


    Yurakni sovutgil, tur o‘rningdan, tur!


    


    Panoh bizga oh-la yig‘lar tor o‘lsin,


    Tor ichra ketamiz, yur, yuragim, yur!..


    Chiqmas faryodimiz quylasun tanbur...


    


    1993


    


    


    SABRNING TAGI


    


    Och qolgan sabrning ko‘zlari


    Yamlamay yutmoqda dunyoni.


    Suvdan quruq chiqqan ko‘zani


    Endi to‘ldirguvsi fanoning qoni.


    


    Qayrilib qarama ortingga,


    Shomga taqlid qilu ko‘zlaringni yum.


    Ortda qaro tushlar ortilgan


    Sudralib keladi fano otlig‘ tun...


    


    Kechikma!..


    Sajdada tong otar,


    Sajdada uyg‘ongin tong kabi.


    Umr bomdodiga dil tortar


    Shafqatga qimtilgan Ollohning labi...


    Kechikma, sajdada tong otar...


    


    1994


    


    


    KO‘CHANI SUPURGAN QIZ


    


    Tongdan erta turvolib,


    Ko‘chani supurgan qiz.


    Ollanur tong uyolib,


    Ko‘chani supurgan qiz.


    


    Sochlari tolim, deymi,


    Tush yo xayolim, deymi,


    Yerda hilolim, deymi,


    Ko‘chani supurgan qiz.


    


    Supurgisi torlanur,


    Ovozi “yor-yor”lanur,


    Ay, ko‘ngil hummorlanur,


    Ko‘chani supurgan qiz!


    


    Sabolar dugonasi,


    Olamning yagonasi,


    Farishta, afsonasi –


    Ko‘chani supurgan qiz!


    


    Poklaydi yo‘l yuzini,


    Yoyadir nur izini,


    Ollohning hur qizimi –


    Ko‘chani supurgan qiz!


    


    Orzulab vasling atay,


    Saharlarga zor etay,


    Supurgi bo‘lib ketay,


    Ko‘chani supurgan qiz!


    


    1994


    


    


    JIMGINA


    


    Kecha. Ariq. Daraxtlar.


    Tizzamni g‘ajiyman, tizzamni.


    Boshimda yulduzlar yaraqlar,


    Izzamni chikarib, izzamni.


    


    Xayol. Ko‘z yosh. Sitamlar.


    Ko‘zlarim o‘yadi ko‘zlarim.


    Tepamda Oy xamon biltanglar,


    Bilolmay yurakning so‘zlarin.


    


    Kecha. Jimlik. Daydi it


    Tilida tun yig‘lar o‘kinib.


    Itning ko‘zidagi marvarid


    Qulatar ko‘ngilning ko‘kini.


    


    Kechada jimgina, jimgina


    Oylarga termulib yig‘laydi vafo.


    Tishlarimga botar bir nima,


    Chiyillab qo‘yadi bechora dunyo!..


    


    1994


    


    


    BIRINCHI MUHABBAT


    


    Men sizni hayratning boshini


    Kipriklar ostida ezg‘ilab,


    Men sizni ko‘zlarim yoshini


    Hayratlar qonida sizg‘ilab


    Topganman!


    


    Topganman, falakning qozonin


    Teshganday olovtil chaqmoq,


    Guldurak mehrini qozonib,


    Istadim bag‘rda bir yashin yoqmoq.


    


    Men sizni o‘shanda!..


    O‘shanda


    Yulduzmas,


    Oy dedim qizg‘onib.


    Bulutdan o‘radim go‘shanga,


    Unda bi-ir rejalar to‘zg‘oni...


    


    Angladim go‘shanga ortidan


    To‘kilgan bir tilim nigohni.


    Men Quyosh emasman,


    Yortiman,


    Yortim deb bo‘ylagan ul mohni.


    Siz esa ketdingiz!..


    Ketdingiz


    Osmonlar singari yuksalib.


    Zamin ahvolini netdingiz,


    Nuqtadek boshiga yuk solib.


    


    Ketdingiz


    Tul tashlab xayolni,


    Sochlarin parishon to‘zg‘itib.


    Go‘shanga izlagan shamolni


    Ketdingiz


    Cho‘llarda izg‘itib.


    


    Siz endi qaytingiz!..


    Qaytingiz


    To‘ldirib dunyoning ko‘ksiii,


    Zaminni ko‘zlagan paytingiz


    Osmonlar yig‘lasun o‘ksinib.


    


    Qaytingiz,


    Qaytingiz!


    Rahm eting,


    Mana men xaslarning jolasi,


    Olamga bir kelib,


    Bir ketib,


    Bo‘zlaydi Zaminning bolasi:


    Qaytingiz, azizam,


    Qaytingiz!..


    


    1994


    


    


    SIZ BARIBIR


    


    Oylarida yo‘q mening ishim,


    Siz noz ila qovoq solasiz.


    O‘ngdan kelib bir kuni tushim,


    Siz baribir sevib qolasiz.


    


    Poyingizga kelmay bosh urib,


    Ishqimdan roz aytmasdan turib,


    Qalbiigizning maylini ko‘rib,


    Siz baribir sevib qolasiz.


    


    Yo‘llardagi xazon emasman,


    Siz kutgancha arzon emasman,


    Lek kelasiz, kslgin, demasman,


    Shunday ta’bir – sevib qolasiz.


    


    Men yashayman jimgina suyib,


    Ohim kelsa ovozsiz kuyib,


    Kiprik qoqib, qovoqlar uyib,


    Siz baribir sevib qolasiz.


    


    Achchiq so‘zlar aytgan o‘zingiz,


    Qancha kelib qaytgan o‘zingiz.


    Ana, oshkor aylar ko‘zingiz,


    Siz baribir sevib qolibsiz!..


    


    1994


    


    


    * * *


    


    Sukut – mangulikning murg‘ak go‘dagi,


    Surati yomg‘irdan keyingi osmon.


    Ul go‘dak beshigin tebratgan kabi


    Osmonga termulib hilviraydi jon.


    Qo‘ygisi keladi buyuk kundaga


    Adolat qilichi chopmagan boshin,


    Otilgan qonlari oqsin qiblaga,


    Qoniga yo‘g‘rilsin to‘kmagan yoshi.


    Olamga o‘ralsin sukut nolasi.


    Kishanlar ovozi tinsin bir pafas,


    Mangulikning o‘ktam murg‘ak bolasi


    Tolim sochlaridan yasasin qafas.


    Nigohini olib


    Kesilgan boshning


    Qafasga ko‘z qilib qo‘ysinlar alhol.


    Oliy panohida bu nigoh — toshning


    Faqat


    Yomg‘irdan so‘ng ko‘rinsin jahon!..


    


    1994


    


    QARILIK


    


    Men qaytadan kiymoq istadim


    Barcha yirtgan ko‘ylaklarimni...


    


    1994


    


    


    ISYON IBTIDOSI


    


    Sonsiz nigohlarning chayir qo‘llari


    Mijiqlab yashaydi umrim ma’nisin,


    Hurlikka oshufta ko‘ngil xo‘rlanib,


    La’natlab o‘tadi odamlik darsin.


    


    Qani, bir daqiqa nigohlar tinsa,


    Bir lahza quloqlar tom bitsa qani!.


    Bo‘g‘zimga bir chimdim ozbdlik insa,


    Yovvoyi hurlikni his etsa tanim.


    Falakning peshini uchardim tutib,


    Zamindan uzgancha oyoqlarimni,


    Biram qichqirardim o‘zni unutib,


    Va to‘kib olardim gunohlarimni...


    


    Igna sanchar


    Sonsiz nigohlar...


    Chang bo‘libdi, hayhot, tufligim,


    Bo‘yinbog‘im ko‘ylakka mosmas,


    Bilmay yana qayga tufladim?!.


    


    1994


    


    


    TUVAKDAGI GUL


    


    O‘sayotgan mahzun xo‘rsiniq,


    Roz aytadi osmonga har kun,


    Lekin momiq so‘zlari sinib,


    Izhorlari topadi yakun...


    Derazaning xira ko‘zlari


    Xo‘rsiniqning jonsiz osmoni,


    Tokchadagi sarg‘imtir dog‘lar


    Sinib o‘lgan so‘zlarning qoni.


    


    1994


    


    


    AG‘YORGA


    


    Zahring muncha o‘tkir,


    Ey, ilon?!.


    Hiylang ming balolig‘ jodularga teng.


    Zotim ilon axir,


    Deya sen nodon


    Yo odam yog‘ini yalaganmiding?!


    


    1994


    


    


    ARMONNING DAVOMI


    


    Afg‘on turkumidan


    


    O‘limga ko‘rsatib tilimni,


    Shu buyuk hurlikni etganman mazax.


    Taqdirga bitilgan ikki yilimni


    Jalloddek qiymalab,


    Tutganman aza.


    Ajal urug‘inihovuch-hovuchlab


    Osmoni falakka sochganim ham rost,


    Buyuk gunohlarni ulgurji ishlab,


    Gunohkor umrimni etganman xalos.


    Men mo‘min edim-ku!..


    Endi-chi — osiy,


    Ko‘zim nam axtargum taskinboi nola.


    Tunda yulduzlarni cho‘g‘ kabi bosib,


    Osmonni izlayman


    Men — «afg‘on bola».


    Qalamda titraydi u sovuq qo‘llar


    Qaqshagan asabning qahratonida.


    Poyimda oh urgan begona yo‘llar


    Ilondek sirpanar yurak qonida.


    Bir diydor istayman intiqib, Xudo,


    Masxara etganim


    Tutqazmas qo‘lin.


    Buyuk gunohlarga ko‘zlasam ado,


    Ko‘rcatar tilini qasoskor o‘lim.


    


    1994


    


    


    MASHRAB


    


    Xor etma xoringni, qodiri Xudo,


    Yo‘q ichra boringni, qodiri Xudo,


    G‘ubordek yoringni, qodiri Xudo!


    Yo Haq do‘st,


    Yo Haq!..


    


    Muz qotgan cho‘g‘larda darbadar,


    Kunduzi — onasi, tun — padar,


    Tovonlar taftida uxlaydi qamar,


    Tushlari zim-zim,


    Tushlari zim-zim...


    


    Vatanning to‘kilgan ohori —


    Chim-chim ayozlarning sahari,


    Qaltiroq shoirning nahori,


    Sahroyi huv-huv,


    Sahroyi huv-huv!


    


    Bu azim titrashga kerak bir o‘lim,


    Ulimki — bomdodi uyqudek so‘lim,


    Dor kerak, bosh unda Oy kabi to‘lin,


    Og‘ochlar jim-jim,


    Og‘ochlar jim-jim.


    


    Xor etma xoringni, qodiri Xudo,


    Beraqol doringni, qodiri Xudo,


    Ol endi boringni, qodiri Xudo!


    Yo Haq do‘st,


    Yo Haq!..


    


    1994


    


    


    TONG OTGUNCHA


    


    Isinadi sandal menga suyanib,


    Qishni bo‘g‘izlaydi birgina so‘zim,


    Chiroq qizaradi shiftda uyalib,


    Tilim yuragimga tilaydi to‘zim,


    Tong otguncha,


    Qalb botguncha.


    


    Tikka kelgan yurak olovdin alvon,


    Chinqirmoq dushvordir,


    Yig‘lamoq og‘ir.


    Muhabbat o‘tida yonishlar yolg‘on,


    Zuhrosi uydirma,


    Afsona Tohir.


    Tong otguncha,


    Sen uyg‘otguncha...


    


    Qaydasan? 


    Bu men emas, olovning so‘zi,


    Qaydasan? –


    Hov savil uyqular bo‘zlar.


    Nahotki bir bora kundan o‘zinib,


    Bag‘rimga halovat bo‘lmas u ko‘zlar?!


    Tong otguncha,


    Tong otguncha,


    Tong otguncha!..


    


    1994


    


    


    OTAM


    


    Otam daryo edi,


    Kattakon daryo,


    Mening tushlarimda ayqirib oqqan.


    Bu yolg‘iz daryoga suyangan dunyo


    Utli ko‘zlarimga oqarib boqqan.


    O‘, daryo otam-a, izingiz qayda,


    Tushlardin ham ayro o‘zingiz qayda?


    


    Otam chinor edi,


    Kattakon chinor,


    Yaproqlar o‘rnida mevalar bitgan.


    So‘lim soyalari umrimga xumor,


    Quyoshdan oltinrang ipaklar tutgan.


    O‘, chinor otam-a, izingiz qayda,


    Tog‘lardan viqorli o‘zingiz qayda?


    


    Agar sanayversam


    Buyuklik timsol.


    Yo‘q, faqat o‘ziga o‘xshagan otam.


    Bir hovli qoshiga darvoza inson,


    Bir o‘g‘il suyansa, suyamish Vatan.


    O‘, yetti yoshimga armon otam-a,


    Makoni Yermi yo Osmon otam-a?!.


    


    1994


    


    


    BIR KECHA


    


    Uvillaydi shamol, guvillar shamol,


    Qaqshab tentiraydi panohsiz xayol.


    Huvillagan yolg‘iz xor Yurak,


    Topgani ozor Yurak.


    


    Yomg‘irlar ezg‘ilar, ezilar


    Ko‘r o‘ylar aytishib alhazar,


    Jim-jim-e.y, savdosiz bozor Yurak,


    Ilinjga zor-zor Yurak.


    


    Armonlar ayturlar alvido,


    Olamda bir nido — hur nido,


    Vale dunyosidan tor-tor Yurak,


    Armonga mozor Yurak.


    


    Osilar, uzilar osmon ham,


    Zamin yarosiga yulduzlar malham...


    Tanho to‘kilayotgan nochor Yurak,


    Qalbligi bekor Yurak!..


    


    Uvillaydi shamol, o‘ylar ezilar,


    Hur nido — Alvido, Alhazar!


    Bir kun yashamoqqa zor-zor Yurak,


    Bir umr mozor Yurak.


    


    1994


    


    


    BERKILDI BAG‘RIM


    


    Sevgi sig‘may qoldi, yuragim


    Taqa-taq berkildi ichidan.


    Qaylarda kezmoqda keragim,


    Tunlarim ayrildi tinchidan.


    


    To‘lg‘onib-to‘lg‘onib oqurman


    Zimiston yuragim qa’rida...


    O‘v, mudom uyg‘onmay uyqudan,


    Elimning isyoni qaridi.


    


    Suyganim, suyanchim, ayanchim,


    Yuvvoshim boshida ne kunlar


    O‘tadilar g‘ururin yanchib?!


    


    Nigohlar xorigan, dil teshar unlar,


    Kuylagan, jilmaygan, baxtli tilanchi,


    Bag‘rimga kirolmas ozod tutqunlar!..


    


    1990


    


    


    TOMCHILAR


    


    Nima qilib qo‘ydim, Xudoyim,


    Tavallolar qilib, yer o‘pib.


    Yer yorilib ketdi-ku axir?...


    


    ***


    


    Yana keldim yoningizga.


    Ket, demang endi.


    Qulab ketgan ortimda zamin.


    


    ***


    


    Rauf Parfi degan shoirning


    Sochlari oppoq –


    Dunyodagi parcha dog‘ kabi...


    


    ***


    


    Qachon yasharkinman


    Men ham, Xudoyim,


    O‘zing bilan yop-yolg‘iz qolib?!..


    


    ***


    


    She’ringda o‘lim ko‘p dedingiz.


    She’rimda o‘lim ko‘p dedim men.


    Chunki men yashashni istayman.


    


    ***


    


    Qaydandir xayollar yurtidan


    Bir qizning xayoli to‘kilar...


    Yuragim qulaydi ko‘kidan.


    


    ***


    


    Hech kimga yoqmadim – bor gap shu,


    Yoqmadim ham o‘zimga-o‘zim...


    Sog‘inib ketdim, ona!..


    


    ***


    


    Qiziq kitob ekan ko‘zingiz,


    Har kun varaqlayman, to‘ymayman.


    Qalamingga qoyilman, Tangrim!


    


    ***


    


    Baribir nimadir qilmoqlik kerak,


    Har qalay yashashdan boshqa,


    Hamma yashayotgan dunyoda.


    


    ***


    


    Tavba deb ko‘yaman hech qursa,


    Changing chiqib ketdi-ku, Odam,


    Otga taqa bo‘lolmay bunda!..


    


    ***


    


    Bir gap aytgim keldi, odamlar.


    Gapni tulpor singari minib,


    Qulog‘iga gap taqqan odamlar!


    


    ***


    


    Qanotlari alvon kapalak,


    O‘n besh kunlab yashading nechun?


    Bu besh kunlik dunyo edi-ku...


    


    ***


    


    Nimani izlayman, ey, umr,


    Bag‘rimni hovuchlab-hovuchlab?


    Bir qush chirqillaydi boshimda.


    


    ***


    


    Nabini ko‘rdingmi, Xudoyim,


    Qaylarga yo‘qoldi bu kecha?


    Bolishning choklari so‘kildi!.


    


    ***


    


    Dengizni ko‘rmaganman hech...


    Osmonni ko‘rganman bir g‘alat,


    Uzilgisi kelgan osmonni.


    


    ***


    


    Sen agar uyingga sig‘masang,


    Sen agar o‘yingga sig‘masang,


    Istasang tog‘larga bosh olib ketmoqni


    Va agar tog‘larga sig‘masang,


    Unda o‘laqol!.


    Shunday o‘lki, o‘lim


    Uyalsin o‘zining o‘limligidan,


    Sen agar yashashni istasang!..


    


    1996


    


    


    Nimadir bo‘ladi ertaga,


    Ertaga nimadir bo‘ladi –


    Ko‘zlari yoridi buguning.


    


    * * *


    


    Bo‘ylari boriydi onamning


    Men boshqa hech qachon tuymagan.


    O‘v, mudom sarxushman!.. Xonamning


    Shiftida uchadi turnalar.


    Bo‘ylari boriydi onamning.


    


    * * *


    


    Qizg‘aldoq, sen nega qizilsan?


    Sen nega o‘casan qabrda?


    Agarda tuzalsam!.. Tuzalsam –


    Sen bilan sirlashgum adirda.


    Qizg‘aldoq, ayt, nega qizilsan?!


    


    


    * * *


    Osmon shuncha pastmi?!


    Boshingni ko‘tar,


    Teshilsa teshilsin shu osmon!..


    


    * * *


    


    Hamma baxtli,


    Shod-hurram barcha,


    Lab yorilar baxtiyorlikdan.


    Bir xo‘plam suv bering ularga!


    


    * * *


    


    Oh, asalim, afsonaginam,


    To‘qiganim xayollarimda!


    Meni qachon to‘qiysan, jonim?!


    


    * * *


    


    Safsata sotmanglar,


    Juda qimmat-ku axir!


    Mening vaqtim yetmaydi unga.


    


    * * *


    


    Ko‘nglimni ovlading.


    Topdingmi uni?


    Olamning qaytida berkinibdi u?


    Ufqning ortidan qaysidir kuni


    Birdan ko‘tarildi


    Quyoshdan burun.


    Ko‘nglimni ovlovding, topibsan uni.


    


    * * *


    


    Qaldirg‘och, do‘st edik shekilli,


    Issiqlar ortiqmi yo ishqdan?


    Bizda Oy sovuqdan berkindi,


    Bahorni boshlab kel sen qishda.


    Qaldirg‘och, bahorda o‘lim yo‘q...


    


    * * *


    


    Hayot buncha go‘zal, buncha chiroyli,


    Har bir shox-butoqda shivirlar farax.


    Hatto manov qop-qora loyli


    Ko‘chada ham botib qolmoq baxt.


    Hayot buncha go‘zal, buncha chiroyli!..


    


    * * *


    


    Qora qarg‘a, hov, qora qarg‘a,


    Birovniki kabi nega tumshug‘ing?


    Oppoq-oppoq yastangan qorg‘a


    Muallif-a qora qo‘shig‘ing...


    Kuylamagur oq qo‘shiq, qarg‘a!


    


    * * *


    


    Bahorga yetaman. Bahorda


    Odamlar o‘lmaydi, o‘lmaydi!


    Sarin shabodali nahorda


    Qurigan tomir ham gullaydi.


    Maysadek yetaman bahorga.


    


    * * *


    


    Men bahorga yetdim. Bahorda


    Yuksaklarga bosh urdi Quyosh.


    O‘lmay qoldim yana shaharda,


    Qishloq, senga urib keldim bosh.


    Men kurtakni ko‘rdim bahorda.


    


    * * *


    


    Bolalar, bolalar, bolalar,


    O‘lgim kelmayapti, ishoning!


    Daryoday toshmoqda ko‘zingiz axir.


    


    * * *


    


    Olam – kichkina daricha...


    Tashqarida qor yog‘ar ezib.


    Men olamdan uzilgan parcha,


    Xonam uzra yuribman kezib.


    Olam, shu kichik daricha...


    


    * * *


    


    Tunning qizi Oy ham ko‘rinmas...


    Qorli yo‘lda juft qator maktub.


    Yozmishlarin tugatay demas


    Aylansa ham nuqtaga mahbub.


    Tunning qizi mudom ko‘rinmas.


    


    1997-2001


    


    


    SONET


    


    Sen baribir qaytmading, gulim,


    Qaro tunda to‘kildim yolg‘iz.


    Bir so‘lim bog‘ tuyuldi o‘lim,


    Qovjiragan bag‘rim yutoqdi.


    


    Sen baribir qaytmading, gulim,


    Kechalarim tul qoldi tongsiz.


    Osmondagi oy qayda to‘lin?


    U ohimdan eriblar oqdi.


    


    Ezg‘iladi Nabingni ko‘ngil,


    Ko‘ylarida sabil omonim,


    Bilmam, qayda xayolim, o‘ngim!


    


    Qibla bo‘ldi to‘rtov tomonim,


    Adashdilar yo‘llarim o‘ngib,


    Manzillarim ketdilar yonib.


    


    Sen baribir qaytmading, gulim.


    


    1996


    


    


    MEN SIZNI!..


    


    Shunchalar sevardim men sizni-


    Ochomlab yurardi qarog‘im,


    Kiprigim sochingiz tarog‘i,


    Shunchalar sevardim men sizni.


    


    Shunchalar yashardim qizg‘onib


    Men sizni jununvash xayoldan,


    Hayratning tug‘mishi-savoldan


    Shunchalar yashardim qizg‘onib.


    


    Shunchalar sevardim men sizni-


    Inimdek suyardi ko‘changiz,


    Sirimni bilardi kechangiz,


    Shunchalar sevardim men sizni.


    


    Shunchalar yashardim sog‘inib-


    Quchog‘im gulladi sog‘inchdan,


    Lablarim mastona ilinjdan,


    Shunchalar yashardim sog‘inib-


    Shunchalar sevardim men sizni!.


    


    1996


    


    


    O‘ZGA


    


    Mening dushmanim yo‘q o‘zimdan o‘zga,


    Do‘stim ham yo‘q mening O‘zindan o‘zga.


    


    Safar tadorigi har kun boshimda,


    Ko‘ngilda ilinj yo‘q to‘zimdan o‘zga.


    


    Nelarni yog‘dirar falak qozoni,


    Dilimning nigohi ko‘zimdan o‘zga.


    


    Mo‘minman, shakkokman, ki ulug‘ dodman,


    Voh, ul yon ketarmu bo‘zimdan o‘zga.


    


    Oh, ikki dunyoni qucharoq o‘ldim,


    Lek biron hamdard yo‘q so‘zimdan o‘zga.


    


    Men ham sevgandirman, sevilgandirman,


    Olamda ta’m abas tuzimdan o‘zga.


    


    Yo, Olloh! Ollohim, bu ne sinoat –


    O‘zimda o‘zligim o‘zimdan o‘zga...


    


    1996


    


    


    SHAVKAT RAHMON


    


    U allalab o‘tdi uyg‘oq tog‘larni,


    Zo‘r dardga esh qilib dili sog‘larni,


    Sog‘inib yashadi har qirg‘oqlarni,


    Shavkat Rahmon degan o‘jar bir daryo.


    


    Sulaymon tog‘ining etaklarida,


    Ming bir shoirlarning ertaklarida,


    Bahoriy novdalar kurtaklarida


    Yashadi o‘zbaki ozod bir dunyo.


    


    Kuylari muxtasar - misli shoshganday,


    Boshi O‘shdan ersa, so‘ngi Toshkanday,


    Har satri guvlagan daryo toshganday


    Buyuk she’r yaraldi bo‘ylari hulvo...


    


    Umr bunchalar oz, o‘v, Shavkat Rahmon,


    Mahzun qoldi qog‘oz, o‘v, Shavkat Rahmon,


    Qaydin kelar ovoz – “o‘v, Shavkat Rahmon!”


    Yohud yog‘ilurmi rahmati Xudo?!


    


    Quyoshni ko‘tardi Sulaymon tog‘i,


    Ana, dalalarda shu’lalar dog‘i,


    She’r ila quyoshga bo‘ylagan chog‘i


    Vatanga sochildi o‘jar bir navo...


    


    1996


    


    


    O‘G‘LIM TYeMURGA


    


    Ko‘zlaringga oy cho‘kkanmidi


    Qulog‘ingga aytganda azon?


    Tanlaganim nom ko‘kdanmidi –


    Bir yorishdi bu ko‘hna qozon.


    


    Cho‘kkan oyning nurin tarayman,


    Azim Turon tebranar beshik.


    Bobolarning bo‘yin qarayman,


    Borayotir ko‘k toqin teshib.


    


    Ummatisan Nabiyullohning,


    Ozodlikning quli otang bor.


    Nazarlari tushgan Ilohning


    Nasib bo‘lmish senga shu diyor.


    


    Temur desa, siltanar zamin,


    Kipriklari titrar samoning.


    Turkiy yurtning temuriy kamin


    Bir zarracha to‘ldirsin joning.


    


    Senga tikkan orzularim cho‘ng,


    Tangri o‘zi aylamasin xor!..


    O‘, Turkiston, Nabilardan so‘ng


    Yelka tutgan Temurlaring bor!..


    


    1996


    


    


    TURKIYLAR


    


    Tushlarimga kirar ozodlik,


    Uyqularim o‘g‘irlaydi erk-


    Lov-lov yonayotgan alanga


    Chor atrofi zulmat bilan berk...


    


    Bo‘rilar uvlaydi,


    Bo‘zlar bo‘rilar


    Qaro-qaro tunni yopinib.


    Kechani yamlagan tili olovning


    Shu jimitdek jur’at qotili.


    


    Quchvolgisi kelar olovni


    Yuzlarini yuziga bosib.


    Ko‘zlarida o‘t yongan zotlar-


    Balki tabiatning xatosi.


    


    Buncha suvrat,


    Buncha vajohat,


    Tishlarning qatida ezilar dunyo.


    Bag‘riga qanchalar yarashur olov,


    Undan qochmoq bo‘lib kezinar u, vo!.


    


    Sakra!


    Sakrasangchi, ey, ona bo‘ri!


    Uvlagan bo‘g‘izlar bo‘lsin mo‘rilar.


    Bitta-bitta o‘lgandan ko‘ra,


    Yonib ketsin gala bo‘rilar!..


    


    1996


    


    


    JONIM VATAN


    


    Bir tong sabolarga qo‘shilib ketdim,


    Sening xayolingga esh bo‘lib ketdim,


    Kipriklar silkindi sog‘inchdan, jonim.


    


    Bag‘rimga ziyolar quyildi biram,


    Olam yorug‘-yorug‘ tuyuldi biram,


    Qaroqqa nomginang o‘yildi biram,


    Kipriklar silkindi sog‘inchdan, jonim.


    


    Sog‘inch nadur, derlar, achchiq yoshimmi?


    Ko‘klarga bo‘ylagan jimit boshimmi?


    Ko‘yingda titrabon erir loshimmi?


    Yo ufqda uyg‘onar hov Kuyoshimmi?


    Kipriklar savoldek sanchildi, jonim!


    


    Bu ishq qachon keldi, anglamadim, rost,


    Boshimga tuproqlar sochgandami boz,


    Yohud ilk muhabbat bo‘lganda hamroz,


    Va yo orzularla etganda parvoz,


    Dilda ko‘kardimi eng buyuk bu roz?


    Kipriklar savoldek sanchildi, jonim!


    


    Bobolar ko‘ziga surgan to‘tiyo,


    Shahidlar qoniga qo‘shilgan daryo,


    Xalqim qadogidan taralgan ziyo,


    Peshona teridan yaralgan ziyo,


    Imonga eshginam, o‘, buyuk hayo,


    Olloh nazaridan yashnagan ma’vo,


    Kipriklar kuyadir taftingdan, jonim!


    


    O‘zingga suyandim, senga yukinib,


    Ba’zida quvonib, ba’zan o‘kinib,


    Orzuga o‘radim qalbim ko‘kini,


    Ba’zida yashnadim, ba’zan to‘kilib,


    Qismatning yozilmish oliy hukmini,


    O‘zingda o‘qidim, shukr har kuni,


    Ko‘tarmoqni istab Vatan yukini,


    Kipriklar kuyadir kaftingda, jonim!


    


    Seni jonim dedim, jon na ko‘yingda,


    Million jon tirilar shirin bo‘yingdan,


    Dunyo navolari zabun kuyingdan,


    Shoirlar arzir so‘z izlar o‘yingda,


    Mehrlar aylanar har bir uyingda,


    Buyuk bir halovat kezar qo‘yningda,


    Ko‘zmunchoqlar taqay ulug‘ bo‘yingga,


    Belbog‘ni qamishdan bog‘lay to‘yingda,


    Kiprigim supurgi qilayin, jonim!


    


    Yulduzlarni terib solay dasturxon,


    Oymoma o‘sha kun tursiney mezbon,


    Azim yuzlaringni silay-da giryon,


    Bir jonim o‘rniga olay ming bir jon,


    Mening parvozimga boqsinlar hayron,


    Jumlai ilg‘anmas, jumlai hayron,


    Gullardek ochilsin tomrimdagi qon,


    Bari senga bo‘lsin olamdagi shon,


    Qo‘llasin Ollohim, qo‘llasin Qur’on,


    Baxtingni kiprikla silayin, jonim!


    


    Bir sog‘inch bag‘ringda eng shirin xayol,


    Sog‘inchkim – dilimga solmaydi malol,


    Sen sochi yashilim, sen yuzlari ol –


    Ko‘ksimga sir solgan eng ulkan savol,


    Mudom bag‘ringdaman, kel, bag‘ringga ol,


    Mudom bag‘rimdasan, kel, bag‘rimda qol,


    Yurakka samoviy tuyg‘ularing sol


    Va shoir bolangdek xayollarga tol.


    Bil, boshim ko‘ksingda, tilim esa lol,


    Azizim, sog‘inchlar undirgan visol,


    Kiprigim nurlaring tarasin, jonim,


    Vatanlar ichra sen sarasi, jonim!..


    


    1996


    


    


    SENGA


    


    Birinchi qavatdan chiqib kelar Oy,


    Ko‘zlarimni olovlarga to‘ldirib.


    Har kuni jilmayib otguvchi chiroy,


    Bag‘rimga solodur chaqin, yildirim.


    


    Mening osmonimda Oy ikki bo‘ldi,


    Biri tun malagi, biri kunduzim.


    Pillapoyalarga to‘kilgan yo‘lni


    Bir yashin hamlasi olgandek uzib.


    


    Buncha ko‘p bo‘lmasa pillapoyalar,


    Hijron sanog‘ini olgan cho‘t kabi.


    Chiqib-tushaverar necha boralar


    Ularni royaldek chalgancha Nabi.


    Senga bag‘ishlanur bu simfoniya


    Birinchi qavatdan otayotgan Oy!..


    


    1997


    


    


    TURSUNOY SODIQOVAGA


    


    Toshkanda oy ko‘rinmas,


    Oy qolg‘on Anjanlarda,


    Men uni talashuvdim


    Hov o‘sha janjallarda,


    Oyning nuri surilgan


    Ko‘ksimda xanjarlarga,


    Anjanim osmonida, mayli, tursin oy, dedim.


    


    Gar meni sog‘insa ul


    Oyga termular yurtim,


    U mening axir onam,


    O‘sganman ko‘zga surtib,


    Onalar sog‘inmasa,


    Olamda ne deb yurdim,


    Anjanim qon tomridir o‘shal oqqan soy, dedim.


    


    Soyin xo‘plab yelibdi


    Hovuch-hovuch shamollar,


    Hovuchidan tomadi


    Qatra-qatra savollar –


    So‘zim buncha dag‘aley,


    Qayda qoldi u bollar?


    Oh, Anjanim shevasi asallarga boy, dedim.


    


    Mencha sevgan bormikin


    Yurtini bu olamda?


    Anjanning yomg‘iri oz


    Tunlar to‘kkan jolamdan,


    Siz axir meni seving


    Hech yo‘q sog‘inch-nolamday,


    Poyingizda bolaman,


    O‘zni Tursuntoy dedim.


    


    Bor sog‘inchni dunyoda


    Ichib bo‘ldim, to‘lmadim,


    Oysiz Toshkanlarida


    Yashayapman, o‘lmadim,


    Bo‘lmaganni bo‘ldirmang,


    Axir men hech bo‘lmadim,


    Qaro-qaro zaminlar men botguvchi joy, dedim.


    


    Meni eslarmi-yo‘qmi


    Ilon izi ko‘chalar?


    Eslarmikin Nabi-yu


    Ismoildek novchalar?


    Mensiz nelar qilodur


    Anjoniy ul kechalar?


    Oy demadim o‘zimni,


    Axir Tursunoy, dedim


    Faqat Tursunoy, dedim.


    


    1997


    


    


    KO‘NGUL


    


    Ko‘ngulsan - o‘zimda beo‘zim,


    Ay, mening jigarim, begonam,


    Sen to‘zim qulisan,


    Dunyo beto‘zim,


    Men qo‘rqib yashagan paymonam.


    


    Erkalab tolmayman-tolmayman,


    Sen mening bir yovuz erkamsan.


    Sen bilan qolmayman-qolmayman,


    To‘lursan, baribir bir kamsan.


    


    Omonat ishongan qo‘rg‘oning,


    Men uni timdalab yoraman.


    Samodan holimni so‘rg‘oni


    Sening qanotingda boraman.


    


    Sen mening begonam, ovunchim,


    Suymagan yomonim, sag‘irim.


    Tandagi halolim bir tomchi,


    Sizg‘ilab ichguvchi chagirim,


    Men qo‘rqib yashagan paymonam!


    


    1997


    


    


    BU TUN O‘ZGA


    


    Bu tun o‘zga - halovat bor,


    Qo‘nib dilga zikri o‘lim,


    Halovatda harorat bor.


    


    Qayon qo‘rquv? Manim orom,


    Haq vasliga tutash ersa,


    Kunim xushvaqt, o‘lim yoron.


    


    Ko‘zim tiyran boqar ko‘kka,


    Suzib nuri ilohiylar


    Dunyolari tushar cho‘kka.


    


    Bu ne asror - bari zohir,


    Jism onki, ko‘ngil ozod,


    O‘zim avval, o‘zim oxir!..


    


    Bu tun o‘zga, halovat yor,


    Poyimda tillo ostona,


    Ko‘ngil intiq, vujud tayyor...


    


    1997


    


    


    YURAGIM


    


    Men uzoq yashadim shekilli,


    Ah, seni shunchalar sog‘indim.


    Osmonda Oylar ham berkindi,


    Yulduzlar to‘kildi, yog‘ildi,


    To‘kilib borodur yuragim.


    


    Yo‘qlagan bahormi? Shaboda


    Yuzim silar nigohing kabi.


    Sevgi hidi suzgan havoda


    Kezib yurar visolning labi,


    O‘kinib borodur yuragim.


    


    Kipriklar otarmu ildizlar,


    Ostida bir olov uyg‘onar.


    Ko‘zimdan sachraydi yulduzlar,


    Alamlar bo‘g‘zimda to‘lg‘onar,


    Yukinib borodur yuragim!..


    


    Men seni shunchalar sog‘inib,


    O‘ttiz besh bahorga sochildim,


    Boshimga hijronlar yog‘ilib,


    Gulladilar - oppoq ochildim


    Va ko‘nib borodur yuragim.


    


    Men axir... sog‘indim, jahonim,


    Kun sayin o‘zimni yo‘qotib,


    Tunlar hajring o‘tida yonib,


    Quyosh ichdim kunduz yutoqib,


    Ko‘kini yorodur yuragim!..


    


    1997


    


    


    KECHIKKAN UCHRASHUV


    


    Ikkimiz...


    O‘sha joy,


    Yolg‘iz ikkimiz,


    Kumushrang boshimda sirpanar yomg‘ir.


    Tomchilar qaynagan yuzlaringizda


    Bug‘larga burkanib nigohim sang‘ir.


    


    Voh, sanam!..


    Shuncha yil,


    Shuncha yil,


    Yomg‘irni kutibmiz, yomg‘ir bo‘libmiz.


    Voh, sanam,


    Yomg‘irlar yoqqandan keyin,


    Bir juft nigohga ham to‘libmiz.


    


    Yomg‘ir ne - dunyoning paymoni,


    Boshdagi kumushrang tolalar.


    Kipriklar ostida ezilib,


    Yomg‘irga aylangan jolalar.


    


    Til qatli tishlarning dastida,


    Ko‘z ko‘zlardan izlayverar yo‘l...


    Ikkimiz yomg‘irlar ostida,


    Uchay desak qanotimiz ho‘l!..


    


    1997


    


    


    SEVGILIM...


    


    Sevgilim,


    Derazamning qoshida bir tup


    Olma har kech shivirlar tinmay.


    Oxir tun ham yarmidan o‘tib,


    To‘lingan Oy boshlaydi imlay.


    


    Sevgilim,


    Oy qo‘nvolib olma shoxiga,


    Yaproqlarning shivirin buzar.


    Oyna ko‘zi uzra gohida


    Oyga uyqash jamoling suzar.


    


    Sevgilim,


    Endi oh ham tortmaydi olma,


    Oydan ranjib, axir u netar!


    Derazadan unga termula,


    Ko‘zlarimda Oy sinib ketar.


    


    Sevgilim,


    Mayli, chiday hijron dog‘iga,


    O‘la qolsin bo‘g‘zimda yig‘i...


    Yalangoyoq kirma bog‘imga,


    Tilib ketar Oyning sinig‘i!..


    


    1997


    


    


    BAHOR KECHALARI


    


    1.


    


    Kelaman-ku, deding,


    Kelmading...


    Kiprigi silkindi bahorning,


    Sog‘inchlar to‘kildi boshimga,


    Armonlari bo‘lgancha qorning.


    


    Sabolar aldamchi,


    Bulut aldamchi,


    Bag‘rimning rostini kemirar yolg‘on.


    Ko‘zimda aylanar umid - bir tomchi,


    Kipriklarim horg‘in,


    Yuragim tolg‘on.


    


    Kutaman,


    Kutaman,


    Kutama-ann!..


    Kelaman-ku, deding,


    Kelarsan.


    Qancha dunyo bo‘lsa yutaman,


    Sabrimdan to‘kilgan sog‘inchlar sarson.


    


    2.


    


    Muhabba-a-att!..


    Kapalak qanotin bir silkinishi 


    Bosh harfing poyiga yiqilgan umrim,


    Oshiq ko‘ngillarning mastona tushi,


    Hali avjlarini olmagan qumri -


    Umrim...


    


    Muhabba-a-att!..


    Armoning cho‘qidi tilimni,


    Yarasidan undi boychechak.


    Ko‘zlarimga sog‘inch ilindi,


    Kipriklarim qayirdi kecha.


    Boychechagim,


    Ochilgan gulim,


    Dimog‘imda yomg‘irning isi.


    Endi Nabi o‘lmaydi,


    O‘lim


    Ishqsizlarni poylaydi pisib,


    Muhabba-a-att!..


    


    3.


    


    Bahorning tunlari oq-oydin,


    Obi mushkda cho‘milgan sanam.


    O‘ttiz besh yil o‘tgandim qaydin,


    Oy o‘rniga yulduzlar sanab.


    Mana-ku,


    Yulduzlar poyimda,


    Tovonim kuydirmas cho‘g‘lari.


    Samoda,


    Oy yuzli oyimda


    Ko‘zlarim charaqlar,


    Men - g‘arib.


    


    Yoshimning sanog‘i sochilar,


    Gunohlar tug‘ilar qonimda.


    Gullar tilim,


    Ko‘zim ochilar,


    Men uchib boraman yoningga!..


    


    4.


    


    Seni olib ketgan bahorlar


    Yana olib keldi yonimga.


    Xotiralar bunchalar xorlar,


    Nigohlaring tushmas yodimga.


    


    Yomg‘ir yuvgan manov dudoqlar,


    Qanot qoqqan kipriklar o‘sha.


    Hov lablaring - go‘yo yutoqqan


    Anorlarning guliga o‘xshar.


    Nigohlaring!..


    Savil xotira!


    Kurtakmidi qiyolashlari,


    Tunda yulduzlardan tortina


    Yo tong yongan samo mash’ali?!


    


    Tun oqarib ketdi ohimdan,


    Boshin yedi shu sirdoshligim.


    Qo‘rqib, uni zo‘r gunohimdan,


    Olib qolganmidi yoshligim?!..


    Nigohlaring!..


    


    5.


    


    Izladim izlaring bog‘lardan,


    Xazonlarning chirik faryodi ichra.


    Armonli dunyoda dili sog‘lardan


    Bir qadah, mayliga, taskinlar ichay.


    Yo‘q, dedi osmonning bir cheti


    Yurakday olovli yorilib.


    Ayriliqning ko‘rinmas keti,


    Ul ham kutar edi yorini.


    Bahorni kutardi osmon,


    


    Sovuqlardan eti uvishib.


    Men seni kutarman,


    Buyuk yosuman –


    Ayo, yoshligimning bokira tushi.


    


    6.


    


    Atlaslar ifori havoda,


    Bahorning singlisi muhabbat.


    Boshimni kemirgan savolda


    Muhabbat?


    Muhabbat??


    Muhabbat???


    


    Shaftoli gulida xayolim,


    Ranglari ko‘chadi sochimga.


    Ey, gunoh –


    O‘zganing ayoli,


    Sig‘mayman!..


    Sig‘mayman ochunga.


    


    Qaragin,


    Aylanmas Zamin ham,


    Yuzlari yarodir izimdan.


    Demishlarki, dunyosi bir kam,


    Men kamayib boraman zimdan.


    Ey, go‘zal,


    Gul sanam,


    Armon malagim!


    Bir pasgina bahorga boqqil.


    Qafaslarni buzsin yuraging,


    Yomg‘ir bo‘lib bag‘rimga oqqil.


    Men kutayin loylarga botib,


    Qishloqning tolko‘chalarida.


    Oy yuzligim,


    Oy bo‘lib otib,


    Kelgin bahor kechalarida.


    


    7.


    


    O‘ttiz besh yil!


    Armon o‘zimman,


    Ko‘ylaridan uyalar ko‘ngil.


    Ammo!..


    Ammo ikki ko‘zimda


    Lola kabi unmoqqa ko‘ngil.


    Ko‘ngil, jonim,


    Hech yo‘q tonggacha,


    Yashamoqqa xayolim bilan.


    Hov ishqlarim jomini icha,


    Yana,


    Yana vafolar tilan.


    Tilan, mohim,


    Yoshlikni so‘ra,


    Ma’sumlikni yolvorgin tilab.


    Men bahorni bag‘ringga o‘ray,


    Bosay totli sabolarga lab.


    


    1997


    


    


    O‘G‘LIM XATNA QILINGANDAGI O‘YLAR


    


    Xalqimning urflari mehrimga talosh,


    Ma’nosi ummoncha bo‘lsa-da qatra.


    Qarang, soch-soqol olguvchi sartarosh


    Elning norlarini qiladi xatna.


    


    Mukarram boshida yashnaydi do‘ppi,


    Ne-ne ulug‘liklar o‘ylab topadi.


    Bag‘rida tantilik shunchalar ko‘pmi –


    Kesilgan joyga ham do‘ppi yopadi...


    


    O‘zbek o‘ylasami do‘ppini olib,


    Dono dunyolari tishlaydi tilin.


    Do‘ppiga osilmang endi bosh qolib,


    Qo‘yilgan yerida topsin-da tinim.


    


    Kimlar osilmadi belda belboqqa,


    Do‘ppimiz, to‘nimiz, beshigimizga,


    Bari ketaverdi narigi yoqqa,


    Boshini bir suqib eshigimizga.


    


    Elimning do‘sti-yu dushmani qancha...


    O‘g‘il bolalari manovni deydi.


    Biz ham yetti yilda pishdik-da ancha –


    Do‘ppini olganlar boshini yeydi!..


    


    1998


    


    


    ALVIDO, KUZ!


    


    Yaxshi qol, Kuz - xayr, munglig‘im!


    Rahmat sorig‘ kechmishlar uchun.


    Daraxtlar shoxini silkitgan yig‘im,


    Oltin qaldirg‘ochlar ketdilar uchib.


    


    Alvido, Kuz - donishmandginam!


    Quchog‘ingda men ham faylasuf.


    Odamlarga dunyodan gina,


    Zamin tortgan lahzalik bir uf.


    


    Alvido, Kuz - alvido, erkam!


    Ko‘risharmiz yo ko‘rishmasmiz.


    Shamollarda yirtilgan yelkan,


    Men yelkansiz kemaman baxtsiz.


    


    Yaxshi qol, Kuz - so‘nggi ilojlar!


    Yuragimda umid ko‘kardi.


    Ana, qara, mag‘rur og‘ochlar


    Oppoq harir yelkan ko‘tardi.


    


    Alvido, kuz!..


    


    1998


    


    


    KETAVERSANG


    


    Ketaversang va ketaversang


    Bag‘ringni timdalab-timdalab.


    Qoyaning ustida ko‘kargan xarsang


    Senga qo‘shiq aytsa anordek gullab.


    


    Ketaversang, ha, ketaversang,


    Ul qoya zaminiy umringga nuqta.


    Bulutlar sochiga popuklar ilsang,


    Moviyliklar ichra qolsang bir muhlat.


    


    Ketaversang, voh, ketaversang,


    Parqu bulutlar ham joningdan o‘tib.


    Oyni etak qilib yulduzlar tersang,


    Quyosh bo‘zlayversa vaslingni kutib.


    


    Ketaversang, hu, ketaversang,


    Bir nurdan bag‘ringdan o‘rlasa ham oh.


    Va shunda nihoyat o‘zingni bersang -


    La ilaha ilalloh


    Muhammadur rasulilloh!..


    Ketaversang, oh, ketaversang...


    


    1998


    


    


    OQIB BORMOQDAMAN


    


    Oqib bormoqdaman tun va kunduzlar


    O‘zini yeb bitgan misli sham kabi.


    Mening ko‘zlarimdan uchgan yulduzlar


    Bilsangiz, har biri bittadan Nabi.


    


    Orzular ko‘karar bog‘u rog‘larda,


    Men esa armondan fasllar tuzdim.


    Olam sorig‘-sorig‘ bo‘lgan chog‘larda


    Javoblar ololdim faqat bir kuzdin.


    


    Dunyoni o‘radim armonlarimga,


    O‘v, simga tizilgan qaldirg‘ochlarim.


    O‘zim ketar bo‘lgan tomonlarimga


    Ataylab siz uchun eshik ochmadim.


    


    Qanchalar ojizman,


    Qanchalar ojiz,


    Nahot bir simchalik kelmas madorim!


    Fanoda yashagan odam bo‘lib «biz»,


    Ketarga «men» bo‘lib ko‘rar tadorik.


    


    1998


    


    


    AZIZAM


    


    Azizam, olamga sig‘mayin


    Bag‘rimda olamlar yaratdim.


    Unda bor armonlar yig‘layin


    Olamga faqat oh taratdi.


    


    Azizam, shuncha yil, shuncha yil


    Men qaysi olamdan o‘tgandim?


    O‘, endi kun sayin, kun sayin


    Sening xayolingga xayolim bandi.


    


    Azizam, ko‘zlaring ko‘zimda,


    Baribir shunchalar sog‘indim.


    Bo‘ying bor har aytgan so‘zimda,


    Yo‘lingga yomg‘irdek yog‘ildim.


    


    Azizam, baxt axir, baxt axir,


    Bizlarni so‘roqlar sog‘inib.


    Vo ajab, lablarda baxt taxir,


    Eslatar balolar tog‘ini.


    


    Azizam, bag‘rimni timdalib


    Tomchilab sizaman qonimni.


    Sening ham bag‘ringga o‘t qalab,


    Qon bilan yozaman nomimni!..


    


    1998


    


    


    DEMAK, SIZNI...


    


    Ko‘rgim keldi sizni, malagim,


    Yuragimga qorong‘i tushdi.


    O‘v, sariq Oy, bunga qaragin –


    Mening oyim ranglari pushti.


    


    Atirgulrang yorug‘li umrim


    Visolingda uzundan-uzoq.


    Hey, sevgini kuylagan qumri,


    Yor kelganda yuragimga boq!


    


    Yulduzli ko‘k qulaydi unga,


    Har burchida otadi quyosh.


    Endi mening qo‘shig‘im tingla,


    Mavjlaridan erib ketar tosh!.


    


    Bu xotira. Bu xayol axir,


    Bu shunchaki bir orzu xolos...


    Eh, havo ham bunchalar taxir,


    Demak, sizni sog‘inganim rost!.


    


    1998.


    


    


    DUNYOLARDAN QIZG‘ONING MENI


    


    Kech kelganim sochim oqidan,


    Manzillari samo toqidan,


    Asalginam, erkam, oqilam,


    Dunyolardan qizg‘oning meni.


    


    Tutsa ko‘nglim ko‘ylari yomon,


    Olovlardan qolmaysiz omon,


    Sevib, ayab qo‘ymoqlik oson,


    Dunyolardan qizg‘oning meni.


    


    O‘ttiz olti bahormi, yozmi


    Kutganlarim shunchalar ozmi?!


    Qo‘ying endi yolg‘onchi nozni,


    Dunyolardan qizg‘oning meni.


    


    Dunyolari qartaytirdi xo‘p,


    Yuragimda armonlarim ko‘p.


    Sabolarga, mayli, deyin - «o‘p»,


    Siz dunyodan qizg‘oning meni.


    


    Nega axir yig‘laydi she’rim,


    Hijron turar ko‘kragin kerib,


    Kuyib ketdi mana bu yerim,


    Dunyolardan qizg‘oning meni!..


    


    1998


    


    


    MARHABOLAR, JONIM!..


    


    Sizdin beparvolik, bizdin oshiqlik,


    Qaylarga borgumdir qavmimdan ortib.


    Bizdin kuymoqligu bizdin bosiqlik,


    Oshiqlar qavmiga keling dil tortib,


    Marhabolar, jonim, osmon eliga!


    


    Jon olodursiz, sollonodursiz,


    Agar ming jonim bor, sizga sadog‘a.


    Hiromi kapalak, chamanlik hur qiz,


    Adoingiz bormu bizdek adog‘a?


    Marhabolar, ohum, arslon eliga!


    


    Gul cho‘milmishmu sizning chiroyda,


    Bir ko‘rganmizu mudomi zormiz.


    Ne qasdingiz bor ko‘kdagi Oyda,


    Bunda uning kabi biz dag‘i xormiz,


    Marhabolar, mohim, rosmon eliga!


    


    Bizlar yetishgaymiz doston so‘ngida,


    O‘ziga borodur ishq izlagan zot.


    Mudrayotgan dunyo bir kun o‘ngida


    Ikkimizni ko‘rib, dod solodur dod,


    Marhabolar, ohim, doston eliga!


    


    Bizlar yo‘lga chiqdik va borodurmiz,


    Ki visol vodiysi, hijron dashti bor.


    Biz endi zulmatmiz, biz endi nurmiz,


    Vodiy olis-olis, dashtning ashki bor,


    Marhabolar, Laylim, sarson eliga!..


    


    1998


    


    


    BU SOG‘INCH!..


    


    Men tun bo‘yi seni o‘yladim,


    Sog‘inchlarga boshimni qo‘yib.


    Yuragimda kuzlar yig‘lasa,


    O‘ylarimda bahorning to‘yi.


    Rost aytaman.


    Mana, yuragim,


    Titkilab ko‘r xazonlarini.


    Ibodatga shaylanur hislar


    Tinglab ishqning azonlarini...


    


    O‘v, yuragim - buyuk sajdagoh,


    Isi kelar kabatullohning.


    Peshonamni bag‘ringga bosib,


    Shafqatini so‘rsam Ollohning.


    Men odamman - gunohkor, osiy


    Boshin qo‘ymish ishq kundasiga.


    Bu sog‘inchni alishmam ammo


    Sanamlarning ming bittasiga.


    


    Sen yagona, sen bitta, mohim,


    Osmonlari ming bo‘lsa ham bir.


    Zarrin-zarrin kokillaringda


    Osilib o‘lgim kelayotir.


    Va tun bo‘yi seni o‘yladim,


    Shu qatlga boshimni berib.


    To‘ymadim-a, jonim, to‘ymadim,


    Kechalarda armonlar terib!..


    


    1998


    


    


    ICHIMDA


    


    May suzar bir barno qah-qah ichimda,


    Qonimni yalaydi farax ichimda.


    


    Mastona-mastona aylaydi xirom,


    Tomrimda sozimdan chah-chah ichimda.


    


    Voh, yal-yal alvoni gurkiragan ul


    Mevasi bo‘g‘zimda, daraxt ichimda.


    


    Jon qayda, jonona navo ko‘yida?


    Ruh jondin mosuvo karaxt ichimda.


    


    Yonarman ki alvon og‘ochga payvand,


    Yaxlaydi nimarsa zax-zax ichimda.


    


    Kalomim kuyukdir, a’molim kuyuk,


    Salomim kuydirar ul yax ichimda.


    


    Termulib qizargan osmonlarimga,


    Angladim - jannatu do‘zax ichimda.


    


    1998


    


    


    OTA SOG‘INCHI


    


    Aylanadi charxi kajraftor


    Dilga jolab yillar sog‘inchin.


    Sizsiz umrim zabunu afgor,


    Bo‘zlab yotar ko‘ngilning tinchi.


    Qisqaradi ketar tomonlar,


    Ota, sizsiz o‘sib armonlar.


    


    Pastlab ketdi qanchalar osmon,


    Siz ketganda, ey, buyuk posbon.


    Tog‘lar tushda hurkigan haybat,


    Bu olamda so‘z yetmas doston.


    Tatimaydi omon-omonlar,


    Ota, sizsiz ming bo‘lib jonlar.


    


    Ko‘zlarimga mo‘ltirar bolam,


    Silkinarmi kiprikda nolam.


    Ota, deydi, chaqnab, talpinib,


    Oh, bo‘g‘zimdan qaytadi alam.


    Bolam kulsa oqqan marjonlar,


    Ota, sizsiz o‘tkazgan onlar!


    


    Soylar ketdi, oylar ham ketdi,


    Gado ketdi, boylar ham ketdi.


    Otaginam ketgan yo‘llardan


    Men sig‘ingan joylar ham ketdi.


    Mana, keldi gulgun zamonlar,


    Ota, sizsiz boray qayonlar?!


    


    1999


    


    


    ONAM KELAR


    


    (Mana bir oydirki ko‘chamizdan boshida bir tugun o‘t ko‘tarib kelayotgan, terga botgan onam ko‘zimdan ketmaydi.)


    


    Kelar onam,


    Qora Oy onam,


    Kuyib ketgan Quyosh suqlanib.


    Bag‘rimdagi sanchiq joy-onam,


    Zahmat uchun tuqqan tuqqani.


    


    Yo‘l onam-a,


    Qora loy onam,


    Loylanganim olam yoshidan.


    Barmoqlari o‘rik shoxi ham


    Kumush soylar oqar boshidan.


    


    Onam kelar,


    Bechiroy onam,


    Xunukkinam - olamga charog‘.


    Tortilganim tarang yoy-onam,


    Olov ko‘zim, men cho‘kkan qarog‘.


    


    Onam kelar,


    Har kuni kelar,


    O‘tlar yorib mozorlarini,


    Chor tarafni yashilga belar,


    Sochib dunyo ozorlarini.


    


    Yashil ekan alamning rangi,


    Buncha yashil sog‘inch degani!


    Bahor kelar bir oydan beri


    Yashil ko‘zlarimga to‘lgani...


    


    Onam kelar,


    Qora Oy onam,


    Men intizor, ko‘zim - tilanchi!


    Bag‘rimdagi yashil joy - onam,


    Kelar ikki dunyoni yanchib!..


    


    1999


    


    


    KOSONSOY BULOG‘I YONIDA


    


    Qarang, tosh yig‘laydi ezilib,


    Tosh yiglaydi so‘zsiz, ovozsiz.


    Ko‘z yoshlari qushdek tizilib,


    Qulaydilar lekin parvozsiz.


    


    Tosh yig‘ladi, ishon, malagim,


    Qara zamin chanqog‘in bosdi.


    To‘xtashini endi tilagin,


    Ishq o‘zini bo‘zlarga osdi.


    


    1998


    


    


    PUSHKINNI SOG‘INIB


    


    Jingalak soch po‘rim birodar,


    O‘rismi yo sahroyi arab.


    Uzoq Sharqdan Ovro‘po qadar


    Yulduzlarga o‘zing bir taraf.


    


    


    O‘taverar sonsiz suluvlar,


    Tat’yanaga oshiqman hamon.


    Oqib ketdi qanchalab suvlar,


    Hijron degan jallodim omon.


    


    O‘jar shoir,


    Ov, bo‘ydor oshiq,


    Men ham senga qismatdosh, oshna!


    Bo‘salari labidan toshiq,


    Sevib turib sevgiga tashna...


    


    Mana tayoq,


    Mana, shlyapa,


    Mana, sizga hatto yomg‘irpo‘sh.


    Bakenbard ham bo‘lmasin xafa,


    Va kim Pushkin bo‘la olar, xo‘sh?!.


    


    1999


    


    


    RIM


    


    Olam erkatoyi ko‘hna Rim,


    Kamgap, ammo mag‘rur bangi chol.


    Minglab yillik sarposi po‘rim,


    O‘, surati chizilgan xayol!


    Sen buyuk da Vinchining1


    Qalamidan oqqan tuyg‘ular.


    Kushandasi ko‘ngil tinchining


    Sendan uzoq qochar uyqular.


    


    Ko‘zlarimga sig‘mas minorlar,


    Kungurasi ajib tovlanib.


    Qadim kechmish Quyoshdek porlar


    Har bir g‘isht ichra olovlanib...


    Ana, qullar - toshdek yaltirar,


    Qilich kabi shaqirlar ko‘ksi.


    Hov supada Spartak2 alp turar,


    Sharaflaydi uni har yo‘qsil.


    Kuch yog‘ilar mushaklaridan,


    Hurlik deya tortadi na’ra.


    Toshlar - tungi to‘shaklaridan


    Uyqu emas, o‘t chaqnar, qara!


    Havasimni qo‘zg‘ar hamisha


    Kolizey3da gladiatorlar4.


    Shu jur’atlar qullar emish-a!..


    Yo‘q, samoviy erkka humorlar!..


    Erk deganga xayolim talosh,


    Xayolimda unga yetaman.


    Qullar ham to ko‘targanin bosh


    Ko‘rmoq uchun Rimga ketaman.


    


    1999


    


    


    SHOIR ELLIKKA KIRGANDA


    


    Agar shoir o‘lsa,


    Kim yig‘lar, ayting!


    Qalam yig‘larmikin


    Yoki qog‘ozmi?


    Qizlar - paxtakorlar


    Daladan qaytib,


    Aytib yig‘larmikin


    Qo‘yib ovozni?


    Har holda kim yig‘lar –


    Orolmi, suvmi


    Yo tunda ochilib,


    Kulguvchi gullar?


    Sharpadek kezingan


    Ul och qo‘rquvmi,


    Egasiga yetib


    Yo bormas pullar?..


    


    Shoir kirsa agar


    Ellikka, ayting!


    Kim uni qutlaydi –


    Qog‘oz, qalammi?


    Yo yoshlar ko‘zlarga


    Tizilgan payti,


    Unutgin dermikin


    Vatani g‘amni?


    Va asta siypalab


    Turkiy yuzini,


    Aytib qolarmikin


    Ovozsiz alla?


    Tanglayidan o‘tgan


    Nonu tuzini


    Oqlading dermikin


    Yoki baralla?!


    Ellikka kirganda


    Shoir agarda,


    Vatan bo‘lmasachi


    Quchoqlarida?


    Albatta ellikka


    Kirmay o‘tardi


    Dunyoning qaysidir


    Puchmoqlarida...


    


    Olis Ovro‘poning


    Gulzorlaridan


    Keladi to‘rg‘ayning


    Xazin ovozi.


    Oftobro‘y dalalar


    Ozorlaridan


    Shoirdek qovjirab


    Ichmoqqa rozi,


    Ellikda Vatansiz


    Egilgan shoir!..


    


    1999


    


    


    YASHIL JOYNAMOZ


    


    Mag‘rur o‘sayotgan ulkan og‘ochning


    boshida silkingan yaproq –


    Yashil joynamoz.


    


    Oppoq bulutlarni yelpir tinmayin,


    bulutlar ko‘targan bayroq –


    Yashil joynamoz.


    


    Shamollar haydaydi uyqularini


    mudom qoyim turgan qarog‘ –


    Yashil joynamoz.


    


    Lablari titraydi. Ovozi –


    La ilaha ilalloh –


    Yashil joynamoz.


    


    Xazon fasli Arsh sori uchar,


    bo‘lar vasli Halloq –


    Yashil joynamoz.


    


    1999


    


    


    TOROJ


    (Asqar Mahkamga)


    


    Ko‘ngil mulki ulug‘ Ishqqa, biley, torojdurur oxir,


    Toroj aro 6u jon emdi onga xirojdurur oxir.


    


    Ko‘rey, oliy samolarda uchurg‘a imkoni bordur,


    Vale fotih o‘shal Ishqqa dag‘i muhtojdurur oxir.


    


    Bu kun toroj, yana toroj, ustina torojdur ko‘ngil,


    Omon qolg‘on makonig‘a faqirlik tojdurur oxir.


    


    Masiho o‘ldi-yu oshiq belida zunnori birlan,


    Magar iymon uzoq kelsa ko‘ksida xochdurur oxir.


    


    Agar kimki dinda birdur, bir erur oning dini ham,


    Nabiy ul, avliyo ul, har kuni me’rojdurur oxir.


    


    Bu yo‘lda ming azob garchi, ming bir joni nisor o‘lsin,


    Osilg‘on Mashrabo ul, chopilg‘on Hallojdurur oxir.


    


    Ulug‘ Ishqqa yovuq keldim, torojlari muborakdur,


    Bir Nabig‘a bir haloning tuprog‘i bojdurur oxir.


    


    1999


    


    


    MASTONALAR


    


    Ichsangu... Ichsangu bekalom bo‘lsang,


    Paymonasi to‘lgan mayli jom bo‘lsang.


    Dunyo o‘taversa boshu oyoqdin,


    Ko‘kni ham lol etgan bir Xayyom bo‘lsang.


    


    ***


    


    Maydin quy, kel, jonim, xayol bo‘lamiz,


    Bu dunyoga nechun malol bo‘lamiz?


    «Buning kayfi harom» - deganlar haqdir,


    Kayfimiz tarqagach, halol bo‘lamiz.


    


    ***


    


    Parhezkorlik bilsang, mol-jonga foyda,


    Agar faqir bo‘lsang, iymonga foyda.


    May ichsang unutib ikki jahonni,


    Mastona boqishing jononga foyda.


    


    ***


    


    Meni majnun dema, majnunligim yo‘q,


    May, yordin o‘zgaga maftunligim yo‘q.


    Shu teshik qozonda qorong‘i umrim,


    Qandoq yoritayin, afsunligim yo‘q.


    


    ***


    


    Bilmagan bu ko‘zlar bilmasin bilmas,


    Vale bilganlarni nazarga ilmas.


    «Dunyo kitobini o‘qidim» debon,


    Yiqilgan bo‘lsa ham aslo yiqilmas.


    


    ***


    


    Ostimda soy o‘ldi ostona. Oqdim.


    Dunyoning ishiga mastona boqdim.


    Voh, barcha ko‘zimda kichikdan-kichik,


    O‘zim ulkanlashdim, o‘zimga yoqdim.


    


    ***


    


    Meni mayxo‘r dema, devona dema,


    Ulug‘ Ishq ko‘yiga begona deia.


    Jam’i oshiqlaring kelsinlar. Cho‘kib


    Jomimda o‘lsalar - afsona dema.


    


    ***


    


    Meni yomon deya gumon qildilar,


    Gunohim bo‘ylarin osmon qildilar.


    Men gunoh qilgandim jimgina axir,


    Ne uchun nomimni doston qildilar?!


    


    ***


    


    Sajdaga bosh qo‘yib yig‘lagim kelar,


    Qalbimni may ila yuvganda gohi.


    Maysiz qovjirasa kipriklar, netay,


    Netay yig‘lolmasam maysiz, Ollohim?!


    


    1999


    


    


    * * *


    


    (Bahodirxon akaga)


    


    Asli gunohkorni chorlaydi qozi,


    Va visol shundadir, bu oliy yoziq.


    Deysan: «gunohlarni bilib qilasan»,


    Deyman: «chorlab qolsa shoyadki Hoziq!


    


    * * *


    Mening borim so‘roq, borlig‘im so‘roq,


    Hatto savol erur bo‘g‘zimdagi oh.


    Sen axir bilguvchi, men esam g‘ofil,


    Nechun savol bermay men senga, Olloh!


    


    1999


    


    


    KELGIL


    


    Kel endi, jon chiqar bo‘ldi, azizim, yonima kelgil,


    Tomog‘ uzra kabutardek pat urgan jonima kelgil.


    


    Jon qayg‘usi nechuk bo‘lsin sen agar ko‘zda o‘ltirsang,


    Seni jon deb jondan kechur ki o‘shal shonima kelgil.


    


    Azozilning nigohida manim intiq zorim o‘ynar,


    Zorim, mayli, yetim qolsin, vidolik onima kelgil.


    


    Mani sarxush etib qo‘ygay ichurgan obi hayvoning,


    Agar Arshdin uzoq qolsam o‘zing osmonima kelgil.


    


    Ko‘ngilga sen panoh bo‘lding fanoda bir umr, yorim,


    O‘zing kelmay so‘zing kelmish, keley rosmonima kelgil.


    


    Baqoingda qanot bo‘lg‘ay qilur taqvolarim oxir,


    Nabidan yuz burar bo‘lsang, o‘qur Qur’onima kelgil!


    


    1999


    


    


    BARMOQDAGI G‘AZAL


    


    Nelar bo‘ldi ushbu kun


    Osmonima ketdi o‘t,


    Shonsiz qoldim ko‘yingda


    Bor shonima ketdi o‘t.


    


    Kim edimu kim bo‘ldim,


    Tuproq kular ustimdan


    O‘z haqimda bitilgan


    Dostonima ketdi o‘t.


    


    Oqib borar vujudim


    Oqqan misoli umrim,


    Tanhoman deb hayqirgan


    Toq sonima ketdi o‘tdi.


    


    Yoshlandi-ku ko‘zlarim


    O‘ttiz yetti yoshimda


    Gar jon desang jon beray


    Oh, jonima ketdi o‘t.


    


    Jonim desam haqliman,


    Ohim desam haqliman,


    Meni dardisar etgan


    Jahonima ketdi o‘t.


    


    Oy malagim, jon malak,


    Nechun buncha kechikding?!


    Endi sensiz o‘tguvchi


    Har onima ketdi o‘t!


    


    Qator-qator qatorlab


    O‘tayotir yillarim,


    Oppoq sochli yuragim –


    Yomonima ketdi o‘t.


    


    Kuydi, go‘zal, yeru ko‘k,


    Vasling yoqdi qarog‘im,


    Nabi degan hattoki


    Shul nomima ketdi o‘t!..


    


    1999


    


    


    QOR YOQQANDAGI VISOL


    


    Gulim kiprigiga qo‘nib olgan qor,


    O‘t qo‘yaman osmonlaringga.


    Qoracho‘g‘lariga surat solgan, qor,


    Jallod bo‘lay sendek rassomlariga.


    


    Kipriklarda halinchakli qor,


    Qanotlari oppoq kapalak.


    Yel siypagan kelinchakdek qor,


    Sen malakmi yo gulim malak?!


    


    Qontalashgan lablarim qilich,


    O‘ldiraman seni - kundosh-qor.


    Birlashdilar yor kiprigi zich,


    Qatl etildi labda bebosh qor.


    


    Qor, tashakkur! Tashakkur, qorim!


    Bir bo‘saning qurboni bo‘lding.


    Jur’atginam, rashkim, qarorim,


    Ko‘zlaridan o‘pdirib o‘ldim!..


    


    1999


    


    


    QULAB TUSHDING BAG‘RIMGA YANA


    


    Sovuq shamol, darbadar shamol,


    Titratadi mudroq dunyoni.


    Izillagan yulduzlar ichra


    Oy yaxmalak otar quvonib.


    


    Jimir-jimir muzlay boshlaydi


    Nigohimda osmon surati.


    O‘v, izg‘irin - ko‘nglimdek daydi


    Sarson-sarson xayol suradi.


    


    Kipriklarim muzlabdi, ana,


    Qilich kabi yaltirar tig‘i.


    Safaridan qaytsaydi ko‘nglim,


    Kutib yotar uni bir yig‘i.


    


    Bir hayqirib, osmonga sanchib


    Qilich bo‘lgan kipriklarimni,


    Poralayman Oyning yo‘llarin,


    Chang‘i uchgan ko‘priklarini!..


    


    Ana shunday!.. Oy - sho‘rlikkina,


    Osmon senga qilmadi vafo.


    Qulab tushding bag‘rimga yana


    Kulgi bo‘lib yulduzlarga, hov!..


    


    1999


    


    


    O‘ZIMGA MALOMAT


    (Muin Bsisuga)


    


    Men ham shoirmanmi?


    Bilmadim!


    Ay, tizgan so‘zlarim bunchalar mayda?!


    Birgina she’r izlab ketar yillarim,


    Chin she’r yashaguvchi ma’volar qayda?


    


    Toliqdim!..


    Bu yurak... Qanchalar qo‘rqoq,


    Hatto o‘z sasidan titraydi dir-dir.


    Oynada g‘ing‘illar aridan saboq


    Olmagan, hey, yurak,


    Erkka ishontir!


    


    Yo‘qsillar nolasi yetmas Xudoga,


    Bir imkon izlamas yo biron yo‘qsil...


    Qayda tug‘iladi axir fidolar –


    Bitta shoir bo‘lib jur’atin to‘ksin...


    


    Qismatli shoirlar tug‘ilar qayda –


    Buralib-suralib so‘rar tillarim.


    Mening so‘zlarimchi,


    Shunchalar mayda,


    Men ham shoirmanmi,


    Bilmadim!..


    


    2006


    


    


    DO‘STIM ALDADI


    


    Yerni timdalayman, yashayman,


    Bag‘rimni tilgandek tunlarda.


    Mana, yurak, o‘lmoqqa shayman,


    O‘lmoq kerak bo‘lsa shunday kunlarda.


    


    Kurra og‘ushida nuqtacha Vatan,


    Vatanning bag‘rida bir nuqta - do‘stim.


    Qo‘shiqlar kuyladim yurtimga atab,


    Do‘stimni o‘ylasam kun sayin o‘sdim.


    


    Har kunim muborak,


    Har kunim aziz,


    Xazonlarni sezmas oyog‘im.


    Shu xorg‘in tuproqqa cho‘ka qolay tiz,


    Sadoqatdan kuyib ketsin tomog‘im.


    


    Vatan, chiroylisan bunchalar,


    Mehribonsan shuncha, jonim-a!


    Ko‘zimga in qurar qushchalar,


    Bir olov chirsillar qonimda.


    


    Ko‘ksingga boshimni qo‘yaman endi,


    Bir chimdim sadoqat ketdi xorlanib.


    Ana, og‘ushingga turnalar keldi,


    Mening yuragimchi qoldi qorlanib!..


    


    Men afsus dedim-a,


    Ammo sust dedim!


    Baribir achchiq-da so‘nggi pushaymon.


    Aldamchi do‘st tutib yashamoq nedin,


    Bu kun dushman topib o‘lmoqqa shayman!


    


    2000


    


    


    CHO‘LPONNING SO‘NGGI ILTIJOSI


    


    Kun yorishdi, kun botdi,


    Mudom xonam yorishmas.


    Vale yorug‘ yuragim


    Zulmatlarga qorishmas


    Men Vatanga yo‘g‘rildim,


    Vatan qoldi jonimda.


    


    Qani tuynuk, qani nur?


    Oqib ketsin ko‘zlarim...


    Qop-qoraygan qog‘ozim –


    Zulmatlarga so‘zladim.


    Men Vatanga yo‘g‘rildim,


    Vatan qoldi qonimda.


    


    Vatan -sevgim, oyginam,


    Kel, chimildiq - ko‘ksimga!


    Oydin chimildiq ichra


    Ishq taftini to‘ksin-da.


    Men Vatanga yo‘g‘rildim,


    Vatan xonu monimda.


    


    Hey, to‘pponcha! Hey, miltiq!


    O‘qing qalbga otilsin.


    Yuragim ming poralab,


    Yurtim uzra sochilsin.


    Men Vatanga sochilsam,


    Vatan har bir sonimda.


    


    O‘tinaman, jallodim,


    Xato olma mo‘ljalni.


    Judo etib, boshimdan


    Xo‘rlik qilma ajalni.


    Men Vatanga yo‘g‘rilgum


    Dil yorilgan onimda


    Parcha-parcha jonim-la!..


    


    2000


    


    


    TERAKZORDA


    


    Qator-qator teraklar


    Yurtning yovqur lashkari.


    Tig‘i ko‘kka sanchilgan


    Yashil tilli mash’ali.


    


    To‘fon tursa yo dovul,


    Yomg‘ir quysa paqirlab,


    Jismidan o‘rlab hovur


    Mudom ko‘kka boqurlar.


    


    Teraklarga ko‘rk shuncha,


    Savlat bergan, bergan kuch


    Vatan degan tushuncha


    Va shu tuproq bir hovuch.


    


    Shu tuproqda ildizlar


    Otib, ko‘kka bo‘yladim.


    Yog‘iy daxl qilsa gar


    Terak bo‘lar bo‘ylarim...


    


    Qator-qator teraklar


    O‘tgan yovqur sher qalblar.


    Ular botir bobolar


    Xokidan ungan alplar.


    


    2000


    


    


    SO‘FIYLAR


    


    Biz olovmiz, biz olovmiz, biz - olov,


    Bu yurakda aylanguvchi his - olov.


    Qiyos et bu, ayo yetti do‘zaxning


    Otashini cho‘ktirguvchi tiz olov.


    


    2000


    


    


    * * *


    


    Kelurmiz, quvonchu sitam bo‘lg‘uvsi,


    Bo‘g‘izga kelsa ham bir kam bo‘lg‘uvsi.


    Zaminu arsh aro jam’i hilqatlar


    Bir Nabiy so‘zidan bor, jam bo‘lg‘uvsi.


    


    2000


    


    


    * * *


    


    Ikki dunyo aro bor-yo‘q o‘zimman,


    Ko‘ngil o‘chog‘ida bir cho‘g‘ o‘zimman.


    Voh, tarang tortilgan yoy esa ko‘nglim,


    Sen tomon otilgan ul o‘q o‘zimman.


    


    2000


    


    


    IKROM OTAMUROD HAQIDA


    UCH SHE’R


    


    1.


    


    Keksa «Sharq yulduzi» ning


    Torgina xonasida


    Kangluni she’rga toblab,


    She’rini Kangulga toblab


    Jimgina o‘tirgan odam


    Ko‘rinar juda yosh.


    Qarshisida tebranar


    Yaltiroq sharchalar,


    Ularga monand


    Tebranar ko‘z soqqalari.


    O‘siq soch,


    Bak,


    Qora qosh.


    Keyin esa


    Sukut,


    Sukut,


    Sukut.


    Ikrom Otamurod-bu sukut.


    


    2.


    


    Devorlarda tentigan ko‘z soqqalari


    To‘xtar suratida O‘ljas og‘aning


    Va qozoq dashtlari singari


    Ketar kengayib.


    Xayollari sig‘mas


    Dashtlarga hatto,


    Armonla qaytarkan ortga,


    Otilgan o‘qlarin teraru yana


    Yuragiga joylar mung‘ayib.


    Keyin esa...


    Subut...


    Ikrom Otamurod-bu subut!


    


    3.


    


    Oldidagi eski stulda


    «Sharq»qa she’r olib kelgan


    Juda ko‘p shoirlar o‘tirgan:


    Salim, Iqbol, Qo‘chqor, Rustam,


    G‘ulom...


    Men.


    Taxtiravon edi o‘shanda


    Ular-chun bu stul.


    U


    «Yoshlarga yo‘l berish kerak»,


    «Yoshlarni qo‘llash kerak»,


    Va hatto


    «Yosh shoirlarning she’rlarini


    chiqarib berish kerak», degan


    Juda-juda eski gaplarni


    Har kuni yangitdan yozar daftariga


    Eskirib qolmasin, deb.


    Balki shuning-chun


    O‘zi ham eskirmas!..


    Keyin esa...


    Unut...


    Ikrom Otamurod unut!..


    


    2000


    


    


    YOShLIK ABADIY


    


    Bu chaqmoq faslidir, yashinlar fasli,


    Bo‘ronlar tug‘ilgay bo‘rondan asli,


    Navolar taralgay muhabbat sasli,


    Yoshlik abadiydir, yoshlik abadiy.


    


    Tog‘lar bo‘ylashsalar, qolurlar zabun,


    Bulutlar sochlarin tararlar har kun,


    Bo‘lguday tuyular olamga ustun,


    Yoshlik abadiydir, yoshlik abadiy.


    


    Qoshu ko‘zlarida turadi Vatan,


    Bag‘rda yurakdek uradi Vatan,


    Bolam deb achomlab yuradi Vatan,


    Yoshlik abadiydir, yoshlik abadiy.


    


    Mangu yashamoqni istaydi ko‘ngil,


    Hali ochilguvsi yaraqlab o‘n gul,


    Navosi umrbod mast qilgan bulbul —


    Yoshlik abadiydir, yoshlik abadiy!..


    


    2001


    


    


    O‘XSHASHLIK


    


    Rijirladi osmon tishlari,


    Ho‘mraygancha yubordi bo‘zlab.


    Zaharxanda jilmayishlari


    Chaqmoq bo‘lib sanchilar ko‘zga.


    


    Qir ustida hov, ana, ana,


    Kulrang tog‘ning huddi to‘shida


    Men ko‘zlagan manzilu yana


    Tog‘ faslining ma’sum qo‘shig‘i.


    


    Hey, tog‘, buncha ko‘pchiydi bag‘ring?!


    Vujudingdan o‘rlar hovurlar.


    Men ham bunda misoli sag‘ring


    Jon xalpida og‘zim yovurman.


    


    Sen qalqisang, tabassumingdan


    Ketmasmidi olam o‘zgarib.


    Menchi xorg‘in jilmaysam zimdan


    Oqib ketar osmon ko‘zlari...


    


    2001, Pop


    


    


    ISHORA


    


    Til yo‘q joyda tug‘ilar ishora,


    Har maqsadga qilinar imo.


    To‘rt tomondan izlanar chora,


    Lekin so‘zsiz qoladi dunyo.


    


    Bosh silkimoq «yo‘q» deganidir


    Yoki hayrat ma’nosi nihon.


    Bosh silkiydi tepada kimdir,


    Va bosh silkib yashaydi inson...


    


    Ko‘paymoqda imo-ishora,


    Boshlanmoqda so‘zlarni xunlov.


    Tepaga tik boq, so‘z chiqsa zora,


    Mening esa topganim «!».


    


    «!» hech yo‘q bo‘ladi nayza,


    Balki bo‘lar dorning arqoni.


    Uni kimki yurakka saysa,


    Chiqib ketar to‘nglagan qoni.


    


    2001


    


    


    OZODLIK


    


    Bobolar orzusi – gulim Ozodlik,


    Jondek shirin, suvday so‘lim Ozodlik.


    


    Gardlari kuy chalsin kipriklarimda,


    Qarog‘imga tushgan yo‘lim Ozodlik.


    


    Vatanim boshida tojdek yarqirar,


    Osmonda Oy misol to‘lin Ozodlik.


    


    Iforlarga eshdir olmish nafasim,


    Bag‘rimdagi ishqi lim-lim Ozodlik.


    


    Har ne dahshatlari hechdir sening-la,


    Bag‘ringda huzurdir o‘lim, Ozodlik.


    


    Hurlikdan chinordek viqorli o‘zim,


    Duolarga ochiq qo‘lim, Ozodlik.


    


    2001


    


    


    ODAM


    


    Odam, ko‘nglimdagi har dod ham odam,


    Odam, qayg‘uligu goh shod ham odam.


    


    Gulparast, kulparast va otashparast,


    Odam, hayotbaxshu jallod ham odam.


    


    Toshni Xudo degan, sigirni iloh,


    Odam, Sarvari koinot ham odam.


    


    Goho osmonlarni boshga kiyganda,


    Odam, Yer so‘ragan imdod ham odam.


    


    Dunyo qolganida yetti xuftonda,


    Odam, nur keltirgan bomdod ham odam.


    


    Ne tong to‘zon bo‘lib to‘zg‘igan o‘shal,


    Odam, soch silagan ul bod ham odam.


    


    Nabiylar, valiylar tutgan dunyoda


    Odam, Nabi kabi bedod ham odam.


    


    2001


    


    


    TARADDUD


    


    Biz endi safarga chiqdik, qirqinchi


    Dovonning ortida yo‘limiz.


    Jismimiz tulporu ko‘nglimiz sinchi,


    Dardga davo istab ochiq qo‘limiz.


    Abadiy hurlikning nurli eshigin


    Netay, endigina cherta boshladim.


    Qirq yoshli go‘dakning tillo beshigin


    Tebratar ko‘zimdan toshgan yoshlarim.


    Olamni bir so‘zga jolab so‘zlagan,


    Rumiydan bir kalom aytolsak qani.


    Echkidek so‘yilgan Attor izlagan


    Yo‘llardan nurlanib qaytolsak qani.


    Hayhot, bu nomlardin tilginam kuydi,


    Men tuproq yulduzday to‘libman nurga.


    Endi loy qoringiz - o‘zimni uydim,


    Loyimdan bir Nabi chiqsa ham go‘rga!..


    Baribir biz endi safarga chiqdik...


    


    2001


    


    


    MAJLISDA MUDRAGAN GO‘ZAL


    


    Bir go‘zal mudraydi xayoldek ma’sum,


    Jonim osiladi mujgonlariga.


    Qo‘y endi, ey yurak - ko‘ksimdagi shum,


    Uyquni ravo bil bunday pariyga.


    


    Hayhot, shoirligim devonalikmi,


    Boshimdan xushlarim uchadi dalli...


    Bizga ravo bilib parvonalikni,


    Sanamni chiroqday qilganga balli!.


    


    2002


    


    


    BIR KO‘RIB


    


    Bir tomchi shudringmi,


    buncha ko‘z olar?


    Ko‘zlar ne, nigohi jonga xaridor.


    Bir so‘zlar, bir kular, o‘ylarga tolar


    Va husni boshimga tikaverar dor.


    


    Uning ismi Shabnam, dedim, adashdim...


    Gilosga rang bergan lablar der: Nargis.


    To‘fonday to‘zidim, daryoday toshdim,


    Yoshimning sanog‘in uchirgan, hey, qiz!..


    2005


    


    


    ISHQ AHLI


    


    Onam kaftidagi qadoqlar kabi


    Qabarib ko‘rinar qirlar sarg‘imtir.


    Va o‘sha qirlarning taqir boshida


    Issiq ham savdoyi shamollar tentir.


    


    Qovjiroq o‘t-o‘lan, xas-xashakmi yo,


    Chappor chamanlarning xazon faslimi?


    Hov o‘sha yuksakda yastangan dunyo


    Kutarmi qazo-yu qadar vaslini?!


    


    Darveshning kulohi qanchalar yuksak,


    Tusi shu titilgan tuproqqa o‘xshar.


    Ollohning ishqida uvlaydi har saq,


    Qir o‘ti ne ko‘yda bilmas lek bashar.


    


    Har jonli hamd erur,


    Har jonsiz sano,


    Aslida «shu jonsiz» deganlar jonsiz..


    Onam kaftidagi qadoq - bu fano,


    Qovjiroq o‘t-o‘lan - ishq ahli shonsiz!..


    


    2002


    


    


    TURKISTON ARMONI


    


    Pomir tog‘lariga tutash Tiyonshon,


    Koraqum cho‘llari, qozoq dashtlari.


    Bir yon Farg‘ona-yu bir yon Zarafshon-


    Turkiston armoni,


    Turon ashklari.


    Bobolardan meros oltin tojligim-


    O‘zbek, qozoq, qirg‘iz, turkman, tojigim.


    


    Ajdodlar qonidan ungan cho‘ng daraxt,


    Ko‘klarni ko‘targan novda-shoxlari.


    Olam hayrat ichra qolgandi karaxt


    She’rla el boshqarsa podishohlari.


    Birlashmoqdan qo‘rqib, tarqoq turganim –


    Tojik, o‘zbek, qozoq, qirg‘iz, turkmanim!


    


    Navoiy hayqirdi deya «oh, Turon!»,


    Yelga uchdi so‘zi Abay boboning.


    Rudakiy qon yutdi, Mahtumquli qon,


    Tushdek kechdi umri Dodho momoning.


    Egilmagan boshim, bukilmas tizim-


    Turkman, tojik, o‘zbek, qozoq, qirg‘izim!


    


    Bukilmagan tizim, vale sochqinim,


    Temur bayrog‘ini olmagan, hayhot!


    Titilgan bir tanim, o‘zdan qochqinim,


    Buyuk saltanatni aylagan barbod.


    G‘animi o‘ziga qo‘ygan tuzog‘im –


    Qirg‘iz, turkman, tojik, o‘zbek, qozog‘im!


    


    Shiddati qani, hey, ona Bo‘rining,


    Besh barmoq birlashsa musht bo‘lar axir!


    Tuprog‘i ko‘pchidi ajdod go‘rining,


    Birliksiz buyuklik tush bo‘lar axir!


    Tuproqdek soddamu turkiy so‘zdegim –


    Qozoq, qirg‘iz, turkman, tojik, o‘zbegim!


    


    Ona Turkistonim, ona Turkiston,


    Sarhadlaring tiklay kipriklarimda.


    Shavkating armondir!.. Oh, nechun armon –


    Qolgan asrlarning ko‘priklarida?!


    Asli bir millatim, nasli oliyim –


    Turkim, turonligim, Turkistoniyim!..


    


    2002


    


    


    SIZGA


    


    Ul yog‘a o‘tasiz, bul yog‘ o‘tasiz,


    Zora toliqmasa oyoqlaringiz.


    Dilga go‘yo visol jomin tutasiz


    Ado bo‘lmasiney ul yoqlaringiz!


    


    Nigohim to‘kilar poylaringizga,


    Qulman qadam qo‘ygan joylaringizga


    Ming oyni bir qilgan oylaringizga,


    Gardishday ko‘rinar dudoqlaringiz.


    


    Shohmi yo o‘shal zot – sizga musharraf.


    Ul shohlar bir taraf, o‘zim bir taraf,


    Muhabbat-shamshirim, o‘lmoqlik sharaf,


    Agar o‘q otsalar qaroqlaringiz.


    


    Sochimning oqlari cho‘chitarmi yo?!


    Axir sizsiz o‘tgan kunlarim qaro.


    Meni baxtiyor ila siylagay dunyo,


    Jonim, ado bo‘lsa firoqlaringiz!


    


    2003


    


    


    * * *


    


    Sevdirdingiz, yondirdingiz,


    O‘zligimdan tondirdingiz.


    


    Asli mening jonim olib,


    Hijronlarga jon berdingiz.


    


    Vaslingiz deb tuproq bo‘ldim,


    Lek firoqqa qondirdingiz.


    


    Izingizda gullar undi-


    Unga qonim tomdirdingiz.


    


    Keyin asta qiyo boqib,


    Jonsiz dilga qon berdingiz.


    


    Dunyolarin buzgim keldi,


    «Oh» dedingiz, yon berdingiz.


    


    2003


    


    


    ONAMNI ESLAB


    


    Yana bahor keldi. O‘rik shoxida


    Pushti kapalaklar yordilar pilla.


    Yana diydirashib gohi-gohida


    Yomg‘irda loylarga belandi kunlar.


    


    Ana, alvon-alvon qizg‘aldoqlarning


    Ranglari ko‘rindi qizlar yuzida.


    Tunlar uyqularni quvgan ohlarning


    Olovlari yondi ular so‘zida.


    


    Yana muhabbatdan entikar yurak,


    Yoshlarin unutib qo‘yar kattalar.


    Dillarda osmoniy momaguldurak,


    Bag‘rni yormoqni ko‘zlab sattalar.


    


    Bahor!.. Bahor!..


    Shunchalar go‘zal!


    Onajon, men sizni ketdim sog‘inib.


    Sizsiz bahorlarim xazondek to‘zar,


    Sog‘inchlar yemirib sabrim tog‘ini,


    Men sizni sog‘inib ketdim, onajon!..


    


    2004


    


    


    «MEROS» DASTASI RAQQOSASI


    FERUZAXON YUSUPOVAGA


    


    Gul to‘kildi donalab,


    G‘unchasin yagonalab.


    Ko‘ylagingning yellari


    Kuy avjin afsonalab.


    


    Voh, go‘zal, gul ham o‘sal


    Gar qiyo boqsangchi sal.


    Boshga qo‘n deb gul tikoni


    Etaging tutgan mahal.


    


    Men esam bir so‘zparast,


    Ham tikon qo‘zg‘ar havas.


    Ul tig‘i bag‘rim yorib,


    O‘zni ursa basma-bas...


    


    Oh, xayol oldi xayol,


    Dilda va qoldi malol.


    Sahnada gulday go‘zal


    Raqs etardi bezavol.


    


    2004


    


    


    * * *


    


    Azob!.. Azob!..


    Bag‘rni kemirar,


    Misoli dehqonday omochlar yuzni.


    Kelinday qiyolar tongga termula,


    Qo‘rqib qarshilayman yana kunduzni.


    


    O‘zimga o‘xshamay qolaman endi,


    Yuzimni shudgorlar tabassum.


    Shodliklar kelinday mehmonga keldi,


    Quvonchsiz o‘tmaydi umrimda bir zum.


    


    Kechani sog‘inib ketaman biram,


    Azobni ketaman sog‘inib.


    Kunduz xiralashgan xotiram


    Izlaydi ul qochar yog‘ini...


    


    Yurak!.. Yurak!..


    Azobga vatan,


    Hech kimga bermayman men uni!


    Har gal tug‘ilaman qayta-qaytadan


    Yurakda azoblar tug‘ilgan kuni...


    


    2004


    


    


    O‘3INGNI ALDASANG


    


    Qizga qilsang xiyonat –


    qiz uradi,


    So‘zga qilsang xiyonat-


    so‘z uradi.


    Elingni aldasang -


    bir eli ado uradi,


    O‘zingni aldasang,


    oxiri Xudo uradi.


    


    2004


    


    


    MURIDONA


    


    Tuproq bo‘ldim, xok bo‘ldim,


    Ey pir,


    Yurak-bag‘ri chok bo‘ldim,


    Ey, pir,


    Goh nopok, goh pok bo‘ldim,


    Ey pir,


    Peshingizga qo‘ngan gard bo‘lgay!


    


    Yomon bo‘ldim, zor bo‘ldim,


    Ey pir,


    O‘zim bosh ham dor bo‘ldim,


    Ey pir,


    Yo‘qman, qaydan bor bo‘ldim,


    Ey pir,


    Dunyo qochar o‘shal dard bo‘lay!..


    


    2004


    


    


    NAVOIYDIN SO‘Z AYTMAKLIK


    


    Navoiydin so‘z aytmaklik


    azal ko‘ngulga rohatdir,


    Ki nazm aro navosizlik


    g‘azalga zo‘r malomatdir.


    


    Bulbul ishqqa timsol ersa,


    ming bulbulga piri murshid,


    Ayo pirim, ayo shayxim,


    xayolingiz farog‘atdir.


    


    Har baytida zikri Olloh,


    har satrida g‘ami odam,


    Turkigo‘ylar tufrog‘idin


    boshga ko‘chgan samovatdir.


    


    Ilmi qolmi, ilmi holmi


    va yo ilmi Laduniymi,


    Bari pinhon tiynatida,


    so‘zi misli salovatdir.


    


    Umr foniy, ko‘ngul ozod


    navolarda suzar bo‘lsang,


    Kuning she’rla kecharkan to


    har biri bir ziyoratdir.


    


    Vatan ichra Vatandir u


    ko‘k toqiga tutashgulik,


    Bul ma’voda fuqarolik


    foniy jonga halovatdir.


    


    Nabi tufrog‘, Nabi gildir,


    Navoiyning peshin tutmish,


    O‘zi osmon, o‘zi yulduz,


    anga gardlik saodatdir!..


    


    2004


    


    


    SENSIZ


    


    Daraxt maktub yo‘lladi sariq


    Ko‘p uzoq cho‘zilgan xayollariga.


    Kuz-kimsasiz hovlidek g‘arib


    Ularni uchirdi shamollarida.


    


    Yuzlarini berkitdi dunyo


    Chim-chim ayozlarning zabtidan.


    Zulumotda diydirab go‘yo


    Isindi yulduzlar taftida.


    


    Yulduzlari ne bo‘pti sensiz,


    Isming balki ularga qiyos...


    Umrim kabi huvillagan kuz


    Maktublarim uchirdi xolos!...


    


    2004


    


    


    KO‘ZIM TUSHDI


    


    Yana sizga ko‘zim tushdi,


    Yondi qoracho‘g‘larim.


    Lablarimdan so‘zim tushdi,


    Qatlarida to‘g‘ralib.


    


    Nafaslarim yutolmadim


    Yo chiqmadi ohlarim.


    Qayrilib ham ketolmadim,


    Kuydi ketar yoqlarim.


    


    Yo‘q, ketmayman, dedim, qoldim,


    Oyoqlarim qotdilar.


    Yer yorilmay, dilga oldin


    Ko‘zlaringiz botdilar...


    


    Yana sizga ko‘zim tushdi,


    Kipriklarim kuydirib.


    Jondan faqat sog‘inch uchdi,


    Meni jondan to‘ydirib!


    


    2004


    


    


    * * *


    


    Meni bu sog‘inchdan qutqar, mayliga,


    Zahri zirqiratdi so‘ngaklarimni.


    Endi sevilish ham butkul aynigan,


    Umr yellarining o‘tdi sarini.


    


    Meni bu sog‘inchdan qutqargin, axir,


    Mana, minginchi bor cho‘ka qolay tiz!


    Tishlarim ostida ezilgan taxir


    Odamlar sig‘ingan o‘shal oliy his...


    


    Voh, shirin edimi yolvorishlarim,


    Meni bu sog‘inchdan qutqara qolgin.


    Mana, yurakkinam - ozod kishvarim,


    Bandi et, qil vayron, o‘tlarga solgin.


    Meni bu sog‘inchdan qutqargin faqat!.


    


    2004


    


    


    AYRILIQ


    (Mashrab g‘azaliga o‘xshatma)


    


    O‘turman bir so‘zim chiqmay,


    Yurak nolon, bo‘zim chiqmay,


    Osmonda yulduzim chiqmay,


    Meni istar kishim bormu?


    


    Dodimdan dod etar dunyo,


    Dardlarimning bo‘yi hulvo.


    Tun bag‘riga cho‘kar kun yo?..


    Meni istar kishim bormu?


    


    Yovni yiqar ko‘zim yoshlig‘,


    Boshim toshlig‘, oshim toshlig‘,


    Seni tortar mendin yoshlig‘,


    Endi istar kishim bormu?


    


    Jonim, jonim to‘ydi jondan,


    Gulim, olg‘il lomakondan.


    Sendan ayru tushar ondan


    Meni istar kishim b.ormu?


    


    Tomug‘ ketdi, Eram ketdi,


    Tizim cho‘kkan yeram ketdi,


    Zavar ketdi, zeram ketdi,


    Ayo, istar kishim bormu?


    


    Basey, bo‘ldi, yetar, sabrim,


    Jabbor bergan - suyuk jabrim.


    Yoney - yongil, yurak-qabrim,


    Meni istar kishim bormu?


    Endi istar kishim bormu?


    


    2004


    


    


    DUNYO


    


    Yomg‘ir. Ostida men yolg‘iz,


    Tomchilarni yuvar tomchilar.


    Jon talashgan so‘zlar – bir og‘iz,


    Chiqolmay bo‘g‘zimda yanchilar.


    


    Yomg‘ir. Egiladi kipriklar,


    Ko‘tarilmay nozik qadlarin.


    Tomchilar so‘zlarday birikar,


    Sho‘rlashar va yuzda xatlari.


    


    Yomg‘ir. Sog‘inchday ezg‘ilar,


    Hech kimni kutmayman men ammo.


    Bag‘rimdan bir nima sizg‘ilar –


    Ko‘zlarimga to‘lar sho‘r dunyo,


    Tomchilarga aylanar go‘yo...


    


    2005


    


    


    YOSHLIK BILAN XO‘SHLASHUV


    


    Sochlarim gulladi va pishdim –


    Taram-taram to‘rladi yuzim.


    Alam bilan tugilar mushtim


    Ham ko‘ngilga tilayman to‘zim.


    


    Suvday oqib borar yillarim,


    Ularga qo‘l silkir armonlar.


    Sog‘inchlar o‘tida tirnalib,


    Jon o‘rtar sabilu zormanda.


    


    Yoshlik, qo‘llarimni yuborma qo‘yib,


    Hali bordir yuragimda cho‘g‘.


    Mayli, xo‘shlashaylik, valekin to‘yib,


    To‘rladigu ishqdan, yorilmadik, yo‘q!


    


    2005


    


    


    VISOL


    


    O‘v, kecha! Qop-qora kecha!.. Jon kuydi.


    Yuz-ko‘zimni yopdi zulfin qarosi.


    Ohkim, ul yulduzli choponin kiydi


    Bag‘rimda to‘lg‘ongan yorning jafosi.


    


    Ko‘ngil ado-ado oqdi ko‘yida


    Va jon shu olovli visolni suydi.


    Ana, qonli daryo-lablar bo‘yida,


    O‘v, kecha! O‘v, qaro kecha, jon kuydi!


    


    Barmoqlardan toshdi qaro to‘lqinlar,


    Samumdek nafaslar bo‘g‘di bo‘g‘zimni.


    Bag‘rimdan topurlar Tongla chaqinlar


    Endi olamdagi eng go‘zal qizni...


    


    2005


    


    


    MUHABBATNI IZLAB


    


    Tungi sabolarga opichib olgum,


    Kaftimga qo‘ndirib to‘lishgan Oyni.


    Uning visolini qizg‘onadi tun,


    Yulduzlar, yalpizni ko‘rganlar bormi?!


    


    Tunlar ham yugurik, umrim yugurik...


    G‘unchalar, buzmayman men uyqungizni.


    Maysalar shivirlar, gul to‘kdi o‘rik,


    Hey, qushlar, yalpizni ko‘rmadingizmi?!


    


    1988


    


    


    DUNYo


    


    Men ham sizga o‘xshadim endi,


    Tanholikdan bo‘shadim endi,


    Yuragimni tashladim endi,


    Itlar g‘ajir uni tinmasdan.


    


    Tashlab ketdi jismim tahorat,


    Ko‘zlarim ham zinoga to‘ldi.


    Choti ayri anov kasofat


    Ruhimni, voh, o‘ldirib buldi.


    


    Nima qilay?


    Men nima qilay?


    Dunyo shu, lek ko‘nib bo‘lmaydi.


    Yashash kerak, toki har qalay


    O‘lim kelmay, o‘lib bo‘lmaydi...


    


    Men ham sizga o‘xshadim endi...


    


    2005


    


    


    KO‘NGILGA


    


    Ko‘ngil, ezg‘ilaysan buncha jonimni,


    Kimni sog‘inasan, neni istaysan?


    Sen uchun sochdim-ku borki onimni,


    Onlarim bo‘ldilar bittadan maysa.


    


    Maysalar gul ochdi sog‘inch rangida,


    Ularni sug‘ordi tinsiz ashklarim.


    Meni uyg‘otdingu har on tongida,


    Bittagina jonim o‘tga tashlading.


    


    Senga nima kerak, jonmi - shu sabil,


    Buncha ezg‘ilading, o‘v, bag‘ritoshim?


    O‘zing Chambilimsan, o‘zing Susambil,


    Ikki dunyo aro jondek taloshim!..


    


    2005


    


    


    OYBEK


    


    Vatanni cho‘ktirib qarog‘lariga


    Ko‘ksi tog‘dek mag‘rur boydek edi u.


    


    Yulduzdek ko‘zlari - charog‘larini


    Bag‘riga qo‘ndirgan Oydek edi u.


    


    Sahifalar uzra pinhon sirlari,


    Ochilmagan ma’vo-joydek edi u.


    


    Ham nasr, ham nazm dunyolarida


    Fuqarosi mo‘l Xitoydek edi u.


    


    Bitiklari shuncha, shunchalik aro


    So‘zlari yoqimli - moydek edi u.


    


    Mohim va Oyxonlar davroni ichra


    Oyni erkak qilgan Oybek edi u.


    


    2005


    


    


    BAG‘RIMDA BIR QO‘SHIQ KULAR


    


    Vatan, gardlaringga jonimni tikdim,


    Ulug‘ fidolarga keldi o‘xshagim.


    Umrim lahzasiga ezgulik ekdim


    Va ular poyiga mehrim to‘shadim.


    Kokillari yashil, erka malagim.


    Jonimdan maysalar unar, qaragin!


    


    Moziylar qatida davronlaring bor,


    Davronlaring surgan sultonlaring bor,


    Ham qonlar yutganing zamonlaring bor,


    Endi moviy-moviy osmonlaring bor.


    Hurlik, tinchlik deya joni halagim,


    Bag‘rimda bir qo‘shiq kular, qaragin!


    


    Bu kun xayoldayin shiddating uchqur,


    Oppoq orzularing o‘zingdayin hur.


    Men jimit hujayrang - panoh bo‘lib yur


    Va olam ichra sen o‘z olaming qur,


    Ko‘ksi balandginam - osmon-falagim,


    Boshimga Oy qalpoq bo‘lar, qaragin!


    


    Istiqlol kelinday turar sollanib,


    Uning bo‘sasidan yuzing ollanib.


    Bog‘laring, tog‘laring tili bollanib,


    Shonu shavkatingni ayturlar yonib.


    Temuriy sultonday yovqur bilagim,


    Jonimdan maysalar unar, qaragin!..


    


    2005


    


    


    ABDULLA ORIPOV G‘AZALIGA MUXAMMAS


    


    Endi, voh, tark aylamish hofiz qo‘lini torlar,


    Yo‘qda yo‘qni yo‘q qilib kun ko‘rarlar ul borlar,


    Oy yuziga boqmayin xas titkilar xushtorlar.


    Bul ajab xor kimsadin imdod so‘raydi xorlar,


    Siz bemor ko‘ksiga bosh urmangiz, ey bemorlar.


    


    Kim erurkim bepisand har yon uchirgan so‘zni?


    Charx urib tursa quyun, yumganlar ayting ko‘zni,


    Yozmasin peshonaga biz bilmagan yulduzni,


    Gar falak burjida shams uyquga solsa o‘zni,


    Yetdi navbat bizga deb chaqnar emish sayyorlar.


    


    Bu talab bo‘stoniga g‘avg‘oni ekma, ey rafiq,


    Dunyasin savdosi mo‘l, savdoni tegma, ey rafiq,


    Ko‘hna gumbaz osti bil, “baytuli hikma” ey rafiq,


    Sajdaga boshing urib, faryodi chekma, ey rafiq,


    Endi sen topgaymiding, topmabdi-ku ag‘yorlar.


    


    Qaysi xushbaxt dil sari bul kecha, oh, botdi qamar?


    Nurpeshalar sarsari qay go‘shaga ketdi badar?


    Oshino topdik, vale yor topmadik ag‘yor qadar,


    Fozilu donish eli qo‘l yuvsa bu dunyoga gar,


    Vo ajab, oqqan suvin no‘sh etar shayx xunxorlar.


    


    Dil ila dunyoni yoz, ki oxiro qolgay tugun,


    Neni tutsak oqibat, voh, qop-qaro bo‘lgay kukun,


    Nobashar tortgaymi ul odamga esh dunyo yukin?


    Nafs ila dunyoga dil bergan fosiqlar, siz bu kun


    Yassaviy xok poyidin aylab oling tummorlar.


    


    O‘y surib dunyo uchun o‘ydin butun tolgan o‘zi,


    Ming olib bir boshiga, ming dodu dod solgan o‘zi,


    Borini ham bermayin, olgan o‘zi, olgan o‘zi,


    Kim berib dunyoga zar, abgor o‘lib qolgan o‘zi,


    Kimki dorni buzdi gar, anga qurildi dorlar.


    


    Daryolar to‘lsin deya, oqmang bu kun Abdullaga,


    Zo‘r olov, yonsin deya, yoqmang bu kun Abdullaga,


    Nabidek odobi xos saqlang bu kun Abdullaga,


    Kimsalar, badbin deya, boqmang bu kun Abdullaga,


    Tinglasa gohi yurib moziy elidin zorlar.


    


    2006


    


    


    * * *


    


    Yig‘loqi emasman, ishon, birodar,


    Biroq senga boqib keldi yig‘lagim.


    Ichimda bir shoir – o‘zidan badar


    Ko‘ksimni dunyodek buzar, qaragin.


    

    Yovuz dev ilkida qolgan pahlavon


    Kabi to‘lg‘onadi bechora yurak.


    Bu yurak – elida mazlum fuqaro,


    Ming yil tutqunlikda o‘lmasa kerak.


    

    Kimga ishonasan,


    Kimdan kulasan?..


    Yig‘loqi emasman, ishon, birodar.


    Biz sevib ulgurgan devor qulasa,


    Qayga badar ketsin o‘zidan badar?!


    


    2006


    


    


    BOLAMNING KO‘ZLARI


    


    Bu dunyo aslida qorachiq


    Va ko‘plar qolmoqni ko‘zladi.


    Ko‘zlarin yumdilar, voh, achchiq,


    Odamning ko‘zlari... ko‘zlari!...


    


    Ko‘zlarin yumdilar, voh, achchiq,


    Qaroqqa cho‘kdilar bo‘zlari.


    O‘zdan ayro, voh, qoldi ochiq,


    Olamning ko‘zlari, ko‘zlari!..


    


    O‘zdan ayro va qoldi ochiq


    Dunyoning ko‘zlari. So‘zlarin


    Chor tarafga umiddek sochib


    Bolamning ko‘zlari, ko‘zlari!..


    


    2006


    


    


    VATAN


    


    Qovurg‘amning ostidagi


    Alvon bulog‘imsan, Vatan,


    Yetmish ikki tomrimda jon –


    Boshdin oyog‘im – san, Vatan.


    


    Tanim bo‘lgay chamanzorlar,


    Ketib ko‘ngildan ozorlar,


    Navolardan hushu behush


    So‘rgan so‘rog‘imsan, Vatan.


    


    Navolarda havolandim,


    Havolarda sabolandim,


    Shirin-shirin bo‘ylar bergan


    Mangu uchmog‘imsan, Vatan.


    


    Samolarda ko‘zim qotsa,


    Tomog‘imda so‘zim qotsa,


    Xudo vasli – me’rojlarga


    Eltar Burog‘imsan, Vatan.


    


    Yetti falak poyingdadir,


    Jumla jonzot qoyimdadir,


    Farishtalar majlis tuzgan


    Bog‘im – quchog‘imsan, Vatan.


    


    Fidolarga fido joning,


    Fidolardan bor marjoning,


    Yov ko‘ksiga meney paykon,


    O‘zing sadog‘imsan, Vatan.


    


    Seni sevmoq saodatdir,


    Sevging tuymoq farog‘atdir,


    O‘lar bo‘lsam jismim yopgan


    Farhu tufrog‘imsan, Vatan.


    


    Dil topingan joyi sensan,


    Vatanlarning Oyi sensan,


    Men parvona, meney oshiq,


    So‘nmas chirog‘imsan, Vatan!..


    


    Men senu sen Nabidursan,


    Bir buyuk she’r kabidursan,


    Navosozim, ham asragan,


    Ko‘zim – qarog‘imsan, Vatan!


    


    2006


    


    


    * * *


    


    Kun eridi


    Va quyildi ufq ortiga.


    Bir tomchi yosh kabi miltillab,


    Ezg‘ilar bag‘rimni xotira.


    


    Yulduzlarning nuri daraxtlar


    Kokilin taraydi erkalab.


    Ana, Oy – taqir bosh braxman,


    Oh urar ko‘ksini tilkalab...


    


    Yuragimga o‘t qalayman men,


    Kuydirmoq bo‘laman va tunni.


    Zikr tushayotgan hislarim


    Uchirar qop-qora kukunni.


    Tun eridi...


    


    2006, Chimyon.


    


    


    TA’MA


    


    Dunyo meni ta’magir qildi –


    Tilandim erk, yana martaba.


    Mana, mudom qirq to‘rt yildirki,


    Har kunimni qilaman ta’ma.


    


    Erk qayda-yu, martaba qayda?


    Ta’masiz ham shu kuni borman.


    E voh, nafsim past ketgan joyda


    G‘ururimga tikilgan dorman.


    


    Nabi otlig‘ xasman, xazonman,


    Lek yuragim ochilar gul-gul..


    Gar past ketsam, endi mendan, o‘v,


    Beta’ma zot, jon ta’ma qilgil!..


    


    2006


    


    


    KETMOQDAMAN


    (Ibodatga)


    


    Azizam!


    Kechir meni, shundoq odamman –


    Sig‘may qoldim dunyolariga.


    Uning badbo‘y hidlari urdi


    Yuragimning hulvolariga.


    


    Qadim asli bu jismim, jonim,


    Qoyasini qor bosgan tog‘day.


    Endi ketgum, egnimda janda,


    Xazonlari to‘zg‘igan bog‘day.


    


    Sochim o‘sib, kuloh ham bo‘ldi,


    Kosmos asrin qalandariman.


    “Yo anal Haq!” xitobli zotning


    Qonga botgan to‘nin bariman...


    


    Shunday azim, shunday qadimman,


    Jismu jonim to‘lgan diydadir.


    Qadimlikda men ummon bo‘lsam,


    Yuragim, bil, Atlantidadir...


    


    Hislarimga balogardonman


    Balogardon zikridan ungan.


    Va tiriklik ismin yozaman


    Hayot otlig‘ bir chimdim kunga.


    


    Qolgani tun. Vido qolgani.


    Men ketar yo‘l endi beado.


    Tugamaydi Atlantidaning


    Sarhadiga yetmaguncha to!


    


    Yo‘lga chiqdim, kechir, azizam!..


    


    2006


    


    


    DO‘STLIK


    (Ustozlarimiz To‘lan Nizom


    va Muhammad Aliga)


    


    Xudo deb, oh, sizni, ey do‘st, do‘st tutdim,


    Rango-rang ranglarning rangin unutdim.


    Bilgan-bilmaganim hilqatlar keldi,


    Bag‘rimda Olloh-la men sizni kutdim.


    


    Dunyo yolg‘on axir, yolg‘onlar qoldi,


    Siymu zar, davlat deb tolg‘onlar qoldi.


    Ki ikki dunyoning taloshlarida


    Do‘st deya jon berib – olg‘onlar qoldi.


    


    2007


    


    


    BUNCHALAR BO‘LMASANG CHIROYLI!


    


    Ko‘zimga botdimi quyoshlar,


    Kipriklar osdimi yo Oyni?


    Vujudim tig‘ladi taloshlar,


    Bunchalar bo‘lmasang chiroyli!


    


    To‘lg‘ondi, ingrandi yuragim,


    Qo‘lni ber, yur unga kiraylik.


    Yorilib ketay der, qaragin,


    Bunchalar bo‘lmasang chiroyli!


    


    Yukindim, yutoqdim qoshingda,


    Ayta qol, yo jonim beraymi?


    Ohimdan oq gullar boshimda,


    Bunchalar bo‘lmasang chiroyli!


    


    Yorilgan lablarim bosaman


    Toshlarga, yo boshim uraymi?


    Hey, buyuk jon ichar yosuman,


    Bunchalar bo‘lmasang chiroyli!


    Bunchalar bo‘lmasang chiroyli!


    


    2006


    


    


    SEVAMAN SHUNCHALAR


    


    Maysalar qiqirlar betinim,


    Sabolar mastona kuy chalar.


    Hey, baxtlar qal’asi – Vatanim,


    Men seni sevaman shunchalar.


    


    Dala, qirda kezgan tarovat,


    Onam yopgan issiq kulchalar,


    Istiqlolim bergan halovat,


    Men seni sevaman shunchalar.


    


    Sahiy qalbim, qaro ko‘zligim –


    Ona xalqim gulday g‘unchalar.


    O‘zbekiston – o‘zim, o‘zligim,


    Men seni sevaman shunchalar.


    


    2006


    


    


    MUHABBAT


    


    Gul yuzida tovlangan shabnam,


    Oylardan to‘kilgan qaymog‘im...


    Jonimda gul undirgan alam,


    Muhabbat – eng totli qiynog‘im.


    


    Ko‘zlarni yondirgan olovkash,


    Ko‘ngillar mulkida bayrog‘im.


    Ko‘yingda navosoz hatto tosh,


    Muhabbat eng totli qiynog‘im!..


    


    2006


    


    


    ISHONMASMAN


    (Barmoqdagi g‘azal)


    


    O‘zing yolg‘iz jahonimsan,


    Dunyosiga ishonmasman.


    Dag‘i sehru urfonimsan,


    Kimyosiga ishonmasman.


    


    Bu ishq sahrosida kuydim,


    Bag‘r qaqshar biyobondir.


    Olovlarni oxir suydim,


    Sahrosiga ishonmasman.


    


    Qani Attor, qani Kubro?


    Mavlaviyni sog‘indim-ku.


    Ular ketdi, dema aslo,


    Aslosiga ishonmasman.


    


    So‘rar bo‘lsang fano ko‘rki


    Malaklardan so‘z aytgil, deb.


    Qonlar to‘lib oqqan ikki


    Daryosiga ishonmasman.


    


    Turfa ne’mat botar ko‘zga,


    Alvon-alvon havaslar mo‘l.


    Xudo birdir, Nabi, o‘zga


    Tanhosiga ishonmasman!..


    


    2007


    


    


    SO‘ZLARNING SOG‘INCHI


    (Ismoil To‘lakka)


    

    Qabring uzra so‘zlar izlari,


    She’r bo‘lolmay qayturlar mahzun.


    Maysalarning to‘zar tizlari


    Vidolarin aytishib uzun.


    


    Mazorotning sokin tunlarin


    Shiviriday jimirlar osmon.


    Tomchilari sog‘inch unlarin


    Ko‘zlaridan to‘kilar oson.


    


    Tushlariga kirar Anjanning


    Tuproqlarga aylangan bir she’r.


    Hey, she’r!


    Ko‘ksingdagi qonli xanjarning –


    Muhabbatning kuylaridan ber...


    


    Oy jilmayib chidar bariga,


    Shu’lalardan tutib guldasta.


    Shoir og‘am, qabring qa’riga


    Bir tilim nur quyilar asta.


    


    Qabring uzra so‘zlar izlari,


    Ismoilsiz qayturlar mahzun...


    


    2007


    


    


    ILK BAHOR


    


    Qish qoldi burchak-burchakda —


    Devorlar,


    Daraxtlar ostida


    Jon saqlagan qish.


    Bahor ko‘z oladi chelakda,


    Hov, o‘sha shudgorda


    Berar ko‘rinish.


    Ketmonning betida


    Jimirlar bahor,


    Yo‘llarda oyoqqa ilinar bahor.


    Ana,u — qo‘llarda ko‘rinar,


    Ketmonni ushlashdan


    Bezgan qo‘llarda,


    Dillarda ko‘rinar —


    Sevgini eslashdan


    Bezgan dillarda...


    


    1987


    


    


    * * *


    


    Qilar huv-huv sukutda xor yurak jim,


    Kecha zanjirlarni otg‘on tilak jim.


    Davosini qayonlardan izlayin?


    O‘zimdin bir balo bergan falak jim.


    


    1993


    


    


    * * *


    


    Asqar Mahkam uchib ketdi qushdayin,


    Kofar daryo sohillari qayrildi.


    Valiy Toshkan vido aytdi jilmayib,


    Go‘yo Rumo Mavlaviydan ayrildi.


    


    2007


    


    


    GO‘ZAL ISMLAR MADHI


    (Asmai husna)


    


    Bismillahir Rohmanir Rohiym


    


    1.


    


    Yo Rahiym, shafqating yomg‘irday yog‘ar,


    Yomg‘irda erigan tuproqman o‘zim.


    Karam ummonida baliqman magar,


    «Karam qayda?» degan gumrohman o‘zim.


    Yo Rahiym, yo Rahiym, yo Rahiym, Olloh!


    


    2.


    


    Yo Rahmon, izzatu ikrom odamga,


    Rizq bergan, barchaga shaklu shamoyil.


    Zohirbinlar butkul unutgan damda,


    Sen foniy ne bo‘lsa berursan, qoyil.


    Yo Rahmon, yo Rahmon, yo Rahmon, Olloh!


    


    3.


    


    Yo Malik, dunyo-yu oxirat uzra,


    O‘n sakkiz ming olam yoritar charog‘.


    Tuproqqa bosh urib, go‘dakday bo‘zlab,


    Ismingga to‘ladi har nafasim, oh.


    Yo Malik, yo Malik, yo Malik, Olloh!


    


    4.


    


    Yo Aziz, bu shirin jon qadar aziz,


    Jonimning egasi avvalu oxir.


    Foniy nigohlarga nihondir hargiz,


    Har jonli, jonsizda qudrati zohir.


    Yo Aziz, yo Aziz, yo Aziz, Olloh!


    


    5.


    


    Yo Quddus, zoti borki aybdan holi,


    Ey, ko‘kda quyoshni yaratgan oftob.


    Sen Arshdan esguvchi rahmat shamoli,


    Nuqsonlar ahliga benuqson xitob.


    Yo Quddus, yo Quddus, yo Quddus, Olloh!


    


    6.


    


    Yo Salom, olamlar mehvarin toji,


    Ko‘ngilga ilmi hol jolagan olim.


    Faxri koinotning tanho me’roji,


    Nafasim poklagan ismi halolim,


    Yo Salom, yo Salom, yo Salom, Olloh!


    


    7.


    


    Yo Jabbor, jabringdir jahannam jabri,


    Jom tutgan johillar jabringdan g‘ofil.


    Dilga g‘assol o‘lsa hidoyat abri,


    Hamisha quloqda suri Isrofil,


    Yo Jabbor, yo Jabbor, yo Jabbor, Olloh!


    


    8.


    


    Yo Mo‘‘min, nabiylar keltirgan payg‘om,


    Kiprikda billurday titragan sog‘inch.


    Sen uqbo tasdig‘i va dunyo yolg‘on-


    Odamning boshida o‘ynagan qilich,


    Yo Mo‘‘min, yo Mo‘‘min, yo Mo‘‘min, Olloh!


    


    9.


    


    Yo Muhaymin, ayon zohiru nihon,


    Haddan kuzatguvchi, hardan ogoh u.


    Qibla bo‘lganda ham, ayo, to‘rt tomon,


    Har yaproq, har maysa ko‘zi beuyqu,


    Yo Muhaymin, yo Muhayman, yo Olloh!


    


    10.


    


    Yo Mutakabbir, o, tanho kibriyo,


    Jamolda toqqinam, Arshusi yuksak.


    Alhol kibr tutmish yo qilmish riyo


    Odamni aylagay nafsiga eshak.


    Yo Mutakabbir, yo Ollohu Akbar!


    


    11.


    


    Yo Holiq, tutmish dil ishqing bayotin,


    Shu ishqda keturmiz jismi adamga.


    Zikringda qalbni mahv etmas shayotin,


    O‘zing yaratguvchi, sohib odamga,


    Yo Holiq, yo Holiq, yo Holiq, Olloh!


    


    12.


    


    Yo Boriy barorim, haqqul mustaqiym,


    Sharafli ayladi Uning bir dami.


    Tufroqni o‘ziga qilgandi yaqiyn


    Odami Atoni yaratgan dami,


    Yo Boriy, yo Boriy, yo Boriy, Olloh!


    


    13.


    


    Yo Musavvir, olamga shakl va surat


    Bergan jamolidan oqar tajalliy.


    «Iqro»dek hayotbaxsh «Bo‘l» degan sur’at


    Va «bo‘l»dek Qazoi Qadar azaliy.


    Yo Musavvir, yo Musavvir, yo Olloh!


    


    21.


    


    Yo Bosit, ruhlantirib ruhila bizni,


    Ruh va jon ahliga aylagan dohil.


    Yerda xalifalik – bu uning izni,


    Ruhul tajalliyga asos Ul oqil.


    Yo Bosit, yo Bosit, yo Bosit, Olloh!


    


    22.


    


    Yo Hofiz, berguvchi insonga davlat,


    Farovon qilguvchi ham hayotini.


    Baxsh etib sarbaland uylar va savlat,


    Yerga qoriguvchi darajotini.


    Yo Hofiz, yo Hofiz, yo Hofiz, Olloh!


    


    23.


    


    Yo Rofiy, gadoy etgay, qalandar ham,


    Yer tirnab yashagay garchi fanoda.


    Voh, Ajr kunida ko‘rsatib karam,


    Tirnoqlarin hurlar yuvar xinoda.


    Yo Rofiy, yo Rofiy, yo Rofiy, Olloh!


    


    24.


    


    Yo Muizz, so‘rganga berguvchi avlod,


    Dunyoda siymu zar, obro‘ e’tibor.


    Ham nasib aylagay ikkinchi hayot,


    Jannatda vasliga etgay sazovor.


    Yo Muizz, yo Muizz, yo Muizz, Olloh!


    


    25.


    


    Yo Muzill, U istadi, bo‘ldi haqir,


    Gar istasa, kelguvsi nochorlik ham.


    Ayo, baland-pastdir ilohiy taqdir,


    Jannatdan quvilmish sharafli Odam.


    Yo Muzill, yo Muzill, yo Muzill, Olloh!


    


    26.


    


    Yo Samiy, tinglagan botin so‘zimni,


    Oshkora zikrimdan ogoh hamiyda.


    Kitobday o‘qigan yoshli ko‘zimni,


    Men g‘ofil qolganni bilmish fariyda.


    Yo Samiy, yo Samiy, yo Samiy, Olloh!


    


    27.


    


    Yo Basiyr, har joyda qutlug‘ nazari,


    Yaxshi-yomonlarni ko‘rguvchi uldir.


    Zikrullohdan ruhlar borar tozarib,


    Zikr ko‘ngillarda ochilgan guldir.


    Yo Basiyr, yo Basiyr, yo Basiyr, Olloh!


    


    34


    


    Yo G‘ofur, istasa, gunohlar hechdir,


    Savobim mo‘l degan oh-vohlar hechdir.


    O‘zi hisobchidir, o‘zi kechguvchi,


    Yerdan unib chiqqan ilohlar hechdir.


    Yo G‘ofur, yo G‘ofur, yo G‘ofur, Olloh!


    


    35


    


    Yo Shokir, siylaguvchi o‘zing oxir,


    Kichik amalimni ziyoda sanab.


    Ayo, qalbimdagi mangu javohir,


    Zikringda zokirman men rahmat talab.


    Yo Shokir, yo Shokir, yo Shokir, Olloh!


    


    36.


    


    Yo Oliy, Arshudan sohib jamolim,


    O‘zga anglayolmas buyuk kamolim.


    Sifati hisobsiz, qamrovi behad,


    O‘zi javobimdir, o‘zi savolim.


    Yo Oliy, yo Oliy, yo Oliy, Olloh!


    


    37.


    


    Yo Kabir, boru bor, vujudul vujud,


    Mavjudlar ichinda yagona mavjud.


    Nabiylar, valiylar, sohibi hollar


    Isming zikridan ham bo‘lganlar behud.


    Yo Kabir, yo Kabir, yo Kabir, Olloh!


    


    38.


    


    Yo Hafiz, asragay jumla jahonni,


    Osmonni qulashdan, Yerni cho‘kishdan.


    Quritmayin suvni, to‘smay havoni,


    Saqlagay Quyoshning shamin o‘chishdan.


    Yo Hafiz, yo Hafiz, yo Hafiz, Olloh!!


    


    39.


    


    Yo Muqit, u rizqlar yaratgan, sochgan,


    Saxiy qudratiga qilgan egalik.


    Himmat eshigini baralla ochgan,


    Sonsiz hotamlarning egasi Malik


    Yo Muqit, yo Muqit, yo Muqit, Olloh!


    


    40.


    


    Yo Hasib, boshimda hamisha qoyim,


    Bilguvchi tirnoqdan sochimga qadar.


    Sening hukming ila qorilgan loyim,


    Demak, bir nafasim ketmagay badar.


    Yo Hasib, yo Hasib, yo Hasib, Olloh!


    


    48.


    


    Yo Majid, ikromi mo‘l, shoni yuksak,


    Shoni yuksaklarda sharaflangan zot.


    Oyga boqib imdod so‘raydi har sak,


    Ne ko‘yda jannatdan tushgan odamzot.


    Yo Majid, yo Majid, yo Majid, Olloh!


    


    49.


    


    Yo Ba’is, tiriltirgay oxir kuni,


    Ham qabrdan daraxtday o‘sadi odam.


    Hazrati Iysoda ko‘rsatgan buni,


    Nabiy nafasidan o‘lik turgan dam.


    Yo Ba’is, yo Ba’is, yo Ba’is, Olloh!


    


    50.


    


    Yo Shohid, ogoh erur har narsadan,


    Shohidligi kitobida barqaror.


    Ona rahmidagi tomchi nutfadan


    Ruhsiz jasadgacha o‘zi xabardor.


    Yo Shohid, yo Shohid, yo Shohid, Olloh!


    


    51.


    


    Yo Haq, eshiklarning eshigi tavba,


    Sen tomon qaytishdir, qaytish sen tomon.


    Sen mutlaq Haqiqat, yagona haybat,


    Yuraklarga qo‘rquv solguvchi chunon.


    Yo Haq, yo Haq, yo Haq, Ollohu Akbar!


    


    52.


    


    Yo Vakil, yaratgan jumla jonzotni,


    Bitirguvchi ham ularning ishlarin.


    Imtihonga joy qilgan bu hayotni,


    Almashtirgan yozini ham qishlarin.


    Yo Vakil, yo Vakil, yo Vakil, Olloh!


    


    53.


    


    Yo Qoviyy, misli yo‘q kuchu qudratin,


    Mahshar maydonida bo‘lurmiz qoyim.


    Mudom cho‘zar ekan sinov muddatin,


    Odam istig‘forga kelmaydi doim.


    Yo Qoviyy, yo Qoviyy, yo Qoviyy, Olloh!


    


    54.


    


    Yo Matin, abadiy sog‘u-salomat,


    Mevalar yaratib, aylagan turfa.


    Buloq suvlariga bergan barokat,


    Jonzotga tanu jon qilolgan tuhfa.


    Yo Matin, yo Matin, yo Matin, Olloh!


    


    61.


    


    Yo Mumiyt, «har kuni ish-amaldadir»,5


    Ajal sharobini ichirguvchi U.


    Gar nafsi shaytoniy xos qamaldadir,


    Qazo-la vasliga yetkazar mangu.


    Yo Mumiyt, yo Mumiyt, yo Mumiyt, Olloh!


    


    62.


    


    Yo Hay, mangu boru abadiy tirik,


    Omon istaganga bo‘lguvchi panoh.


    Kuchu qudratiga topilmas sherik


    Va isboti «La ilaha illalloh».


    Yo Hay, yo Hay, yo Hay, Ollohu Akbar!


    


    63.


    


    Yo Qoyyum, nafsi o‘zgarmagay, nafsi yo‘q,


    Hech kimga ehtiyoj sezmagan Qodir.


    Tillarga, dillarga zikri solgan cho‘g‘.


    Hech yerda ko‘rinmas, har yerda sodir.


    Yo Qoyyum, yo Qoyyum, yo Qoyyum, Olloh!


    


    64.


    


    Yo Vajid, hukmida titraydi har barg,


    O‘zi bilguvchidir istaganini.


    Barchasi izmida-tiriklik va marg,


    Bandasi ololmas qistaganini.


    Yo Vajid, yo Vajid, yo Vajid, Olloh!


    


    65.


    


    Yo Mojid, dengizlar chayqalar, dovul


    Va to‘fonlar tursa, chaqsa yildirim,


    Karami oldida bir uchquncha, bil,


    Ehsoni barini qo‘yar tindirib.


    Yo Mojid, yo Mojid, yo Mojid, Olloh!


    


    66.


    


    Yo Vohid, misli yo‘q, yo‘qdir qiyosi,


    Har nedan voqif ul yagona iloh.


    Dunyoning jilvasi, hayot jilosi –


    Do‘zax istig‘nosi, ishvai gunoh.


    Yo Vohid, yo Vohid, yo Vohid, Olloh!


    


    73.


    


    Yo Oxir, buyukligin yo‘q oxiri,


    Har narsa, hodisot adosi o‘zi.


    Jumla bokirlarning sohib bokiri,


    Odamga jon oziq bo‘lgandir so‘zi.


    Yo Oxir, yo Oxir, yo Oxir, Olloh!


    


    74.


    


    Yo Zohir, har yerda mavjud yagona,


    Sonsiz dalillarda borligi oshkor.


    «U buyukdir» degan o‘shal mardona


    Demoqchi - «Ikkinchi yana kimdir bor».6


    Yo Zohir, yo Zohir, yo Zohir, Olloh!


    


    75.


    


    Yo Botin, ilg‘amas odam idroki,


    Borligi yashirin tasavvurlardan.


    Qalbimda naqshin ul nomlarning poki,


    O‘zi ozodroqdir jami hurlardan.


    Yo Botin, yo Botin, yo Botin, Olloh!


    


    76.


    


    Yo Voliy, har jonli, jonsizning o‘zi


    Ishin bitirguvchi hojatbarori.


    Odamzot umrining bahaq kunduzi,


    Ikki dunyoda ham najotbaxsh yori.


    Yo Voliy, yo Voliy, yo Voliy, Olloh!


    


    77.


    


    Yo Mutaalo, a’lolardan a’lo,


    Ul buyuk zotini bilguvchi zoti.


    Zikrida qoyimga kelmagay balo,


    Iymon huzuridir hayotning toti.


    Yo Mutaalo, yo Ollohu Akbar!


    


    78.


    


    Yo Barr, deganlar «Faqirlik-mening faxrim»,7


    Hazrati risolat Rasuli Akram.


    Me’roj kechasida Arshuning sahnin


    Faqrlikning nuri yoritgan ekan.


    Yo Barr, yo Barr, yo Barr, Ollohu Akbar!


    


    85


    


    Yo Muqsit, mazlumlar haqqini zolim


    Zotlardan olguvchi Haqqul Adolat.


    Ko‘ngildek ma’voni yaratgan olim


    Va komil dillarga solgan halovat.


    Yo Muqsit, yo Muqsit, yo Muqsit, Olloh!


    


    86


    


    Yo Jamiy, tilaging tilagi unda,


    Ko‘nglingda har kechgan istakdan voqif.


    Kunduzga orzumand bo‘lsang sen tunda,


    Olamni yoritar Oy, yulduz yoqib.


    Yo Jamiy, yo Jamiy, yo Jamiy, Olloh!


    


    87.


    


    Yo G‘aniy, u juda badavlat, g‘olib,


    Mustag‘niydir har kimsadan manguga.


    Shaytoni la’inni jannatdan olib,


    Odamzot qonidan joy bergan unga,


    Yo G‘aniy, yo G‘aniy, yo G‘aniy, Olloh!


    


    88


    


    Yo Mug‘niy, kimki ne istasa bergay,


    Mol-davlatga ko‘mar tanlaganini.


    Tafakkur kishisi hikmatlar tergay,


    Eslab Fir’avndan qolgan ma’nini.8


    Yo Mug‘niy, yo Mug‘niy, yo Mug‘niy, Olloh!


    


    89


    


    Yo Maniy, to‘sqinlik qilmagan aslo


    Bunyod bo‘lishiga narsaning biror.


    Bir qarang, ul sun’iy yurak va hatto


    Ajal urug‘iday qurollar ham bor.


    Yo Maniy, yo Maniy, yo Maniy, Olloh!


    


    90.


    


    Yo Zorr, qamashtirar dunyo ko‘zlarin,


    Olov yondiradi, to‘ydiradi suv.


    Dahrning yarmi foyda, ziyonli yarmi,


    Buyuk muvozanat sohibidir u.


    Yo Zorr, yo Zorr, yo Zorr, Ollohu Akbar!


    


    97.


    


    Yo Voris, ezilgan bir don ostida


    Chumoli holi ham o‘ziga ayon.


    Mahshar kuni qoyim yolg‘on-rostida


    O‘z jismin izlaydi har bir foniy jon.


    Yo Voris, yo Voris, yo Voris, Olloh!


    


    98.


    


    Yo Rashid, na kerak dalilu isbot,


    Aniq ko‘rguvchidir har nimarsani.


    Mazmun-mohiyatga ega yolg‘iz zot,


    Nohaq hukm etmagay biron kimsani.


    Yo Rashid, yo Rashid, yo Rashid, Olloh!


    


    99.


    


    Yo Sobur, sabrimga sohib sarvarim,


    Zikrida tunlari bedor quliman.


    Bir kam dunyo axir, ko‘ngil ham yarim,


    Dunyo-armon, bino bo‘lgan kunidan.


    Yo Sobur, yo Sobur, yo Sobur, Olloh!


    


    100


    


    Yo Olloh, asmai husna madhida


    Bir-ikki so‘z aytganim bordir.


    Nelar bitgan bo‘lsam nelar haqida


    Balki eng go‘zali ushbu ash’ordir.


    Yo Olloh, yo Olloh, yo Buyuk Olloh!


    


    Ushbu zikrullohning savobini aziz ota-onamning tabarruk ruhlariga ehtirom ila baxshida etdim. Ollohu Akbar!


    


    2001


    


    


    CHIPTASIZ ODAMLAR


    (Doston)


    


    (Suyuk hamda buyuklar Cho‘lpon va


    Bulgakovga bag‘ishlanadi)


    


    1


    


    Lovullab keladi nimadir,


    Qasirlab keladi bir balo,


    Teshilar,


    Yonadir,


    Sinadir,


    To‘kilar dunyo.


    Yana kim biladi?..


    Biladir!..


    Bir chimdim umrga ishongan


    Xayollar bag‘rini tiladir.


    Tegolmay qayrilgan nishonga


    Yoylar biladir.


    Tinmayin qilgan u tavallo –


    Yo nafs,


    Yo la’in!


    Tavbasini kutgan Jalolo


    Kun sayin...


    Tillo osmon qasirlar endi,


    Lovullar jannat zamin.


    Ayo!


    Yo nafas keldi,


    Totadur ta’min,


    Bilmayin.


    Yig‘layin,


    Xars-xars siynasi,


    Umr bo‘g‘izdagi mushtdek tosh.


    Yo nafss-s...


    Yo Olloh! –


    Birovning sasi,


    Qiblaga qiyshayar bosh...


    


    2


    


    Yigirmanchi asr!..


    Ojiz odamzot,


    So‘qir bashar


    O‘ylab topgan


    Savdoyi sana.


    Qovjiragan kipriklarida


    Lapanglaydi qo‘rquv,


    Tebranar, ana!


    Yana...


    Tangrining yuziga oyog‘in


    Bigiz qilolgan dahriy.


    Yana...


    Ollohni sog‘inib,


    Mehr deyolgan qahrin.


    Yigirmanchi asr!


    Qit’alarda tug‘ilgan dahshat,


    Elatlarda yastangan orom.


    Qit’alarda tug‘ilgan orom,


    Elatlarga sochilgan dahshat.


    Ana.


    Samoga qayrilib,


    Izlaydi o‘zini,


    Yigirmanchi asr


    O‘zdan ayrilib.


    Yigirmanchi asr!


    Ko‘zing teshilsin,


    Agar bo‘lsa o‘sha ko‘zlaring.


    Ko‘zlaring yo‘q,


    Yo‘q edi sening,


    Yigirmanchi asr


    So‘qir ajdaho!..


    


    3


    


    Quyosh ufqda bo‘zarib borardi,


    Bo‘zarib-bo‘zarib


    Borardi dunyo.


    Saroy devorlari qontalash,


    Saroy devorlari tortadi uvvo,


    Jimgina,


    Mahzungina


    Va gina.


    Sonsiz kallalarning ko‘z kosasida


    Sharaqlab kuladi ilonlar,


    Ridoli kimsaning9


    Xos xassasida


    Xalqali to‘lg‘onar arqonlar.


    Va qonlar,


    Tillarga yaloqdir,


    Yamlanur huzurbaxsh zabonlar,


    Zamonlar kelmishdir


    Zamonlar...


    


    * * *


    


    Pilat!


    Ha, o‘sha Pilat,


    Keng quloch xochga termulib,


    Tangri qulochini o‘lchaydi


    Po‘latdan mix yo‘nib.


    Prokuratur –


    Buyuk ko‘r,


    Yigirmanchi asr sahnida


    Ko‘r asrga jo‘r.


    Va aso tutgan qo‘l


    Yarqiragan qoracho‘g‘larni


    Paypaslab-paypaslab,


    O‘yib olaverar tig‘lar-la...


    Va ko‘r,


    Ko‘zi ochiqlar


    Ochiq ketaverar baqoga...


    


    4


    


    Osiyo!


    To‘lg‘onib-to‘lg‘onib,


    Eshilib-eshilib


    Yotgan sarhadlar.


    Chuvalashib ketgan aql,


    Mudrayotgan qahr


    Va qasos –


    Osiyo!..


    Osiyoni belanchak qilib,


    Bo‘zlayotgan chiston,


    Javobsiz chiston


    Volidai kabir


    Turkiston.


    Shimoldan oqib,


    Yig‘lagan,


    Shamolga boqib,


    Yig‘lagan,


    Asli isyonning onasi,


    Sharqning bolasi


    Turkiston!


    “Shimol sovuq” – dedilar,


    Quyoshini bermoqchi bo‘ldi.


    “Shimol och!” –


    Oshini berdi


    Va boshini berdi,


    Boshini yedi uning


    Shimoliston...


    


    5


    


    Ey, ko‘ngil!


    “Kishanlar birla do‘stlashding”10,


    Sukunat birla eshlashding


    Va jimlik bog‘ida ochilgan


    Mutelik birla xeshlashding.


    Zamin o‘lding,


    Axir osmonsan,


    Cho‘pon ermas,


    Axir Cho‘lponsan,


    Olam aro birgina sonsan,


    Turkistonsan,


    “Kishan kiyma, bo‘yin egma,


    Ki sen ham hur tug‘ulg‘onsan”!..11


    


    6


    


    Och qulning kunlari kabi qora


    Turkiston jim,


    U potos bog‘layotgan yara.


    Bu yerda tik boqmas


    Birov-birovga,


    Birovning rangi oq,


    Birovniki qora,


    Ko‘zlar uyaladi


    Nomutanosiblikdan,


    Tupurgisi kelar


    Biri biriga.


    Isyonning beshigi


    Isyonsiz qolmish,


    Shayton kamlik qilar


    Qahr qo‘zg‘ashga.


    Shayton – Voland12


    Yomonlik deb


    Yaxshilik ulashgan la’in...


    


    7


    


    Ko‘zlariga deraza tutgan


    Tanho shoir


    Xotinlar saltanatida13


    Bir isyon izlaydi


    Millatga doir.


    Shimolni sog‘inib,


    G‘arbni sog‘inib,


    Yashayverdi turk yozari.


    Kutaverdi u


    Volandni,


    Turkiston uzra


    Talvasa qo‘zg‘aguvchi,


    Volandni...


    Cho‘lpon –


    Turkiston.


    Ko‘hna Fir’avnning


    Tobuti ichra


    G‘oyibdan topilgan


    Ey, tilla tanga –


    Turkiston.


    Tillo tobutda


    Toj kiyib yotgan


    Ko‘zlari ilono‘ra,


    Chayon uya,


    Ulug‘ kitoblarda


    Maqtalgan o‘lik –


    Turkiston,


    Senga baxt sog‘inar Cho‘lpon!


    


    8


    


    Ey, sen


    Osmonning bolasi,


    Turkiston bolasi,


    Kechani yaratib,


    Kunduzni yashirgan


    Sharqning nolasi.


    Bu yerda kunduzlar tug‘ar,


    Mayda-mayda,


    Bo‘lak-bo‘lak kunduzlaringni


    Ichib yotar


    Birov-birovlar.


    Endi xoch emas,


    Yarim oy misol


    Poyingda egilgan


    Pilatvachchalar


    Sening yerlik emasligingni


    Qaytadan kashf etar


    Mingboshi14 xayoli bilan.


    Ey, Oyga mixlangan


    Osmon bolasi,


    Senga uchmoq sog‘inar


    Turkiston!


    


    9


    


    Moskovda bir farrosh yashardi,


    O‘n ikki yil farroshlik qilgan.15


    U kun bo‘yi ko‘cha supurib,


    Gul tutardi kunbo‘yi


    Suygan yoriga


    Kuni bilan topgan puliga.


    Margarita edi yorining ismi.


    Margarita!16


    Sochlari qora,


    Qanotli jodugar,


    Farroshning xayollariga


    Sochayotgan zar


    Jodugar...


    


    * * *


    


    Usta17/farrosh/ning kissasida


    Chaqa yo‘q,


    Gul sotib olavergan bariga.


    Uning-chun sariq chaqa


    Gul,


    Supurilayotgan yer,


    Dunyo –


    Sariq chaqa.


    Sharqni sog‘inadi u,


    Qop-qora sochlarga


    O‘ralgan Sharqni.


    Chuvalashib ketgan Aqlni,


    Eshilib-eshilib yotgan Aqlni


    Sog‘inadi u.


    Moskov daryosining bo‘yida


    Yutoqib tutunlar so‘rgandek,


    Xasta yuragining chuqurlarida,


    Xorg‘in miyasining qavatlarida


    Sharqni sog‘inar,


    Sog‘inib yaratar


    Kambag‘al donish...


    


    10


    


    Sharqning peshonasida oyi bor,


    G‘arbning boshida shohi.


    G‘arbning bir buyuk hoyi bor,


    Sharqning bo‘g‘zida ohi.


    Hoyi oyiga oshiq,


    Shoxi oxiga o‘qlov.


    Bu buyuk ishq,


    Yovuz ishq,


    Mudom tugamagan ov...


    


    11


    


    Cho‘lponni bilmasdi


    Mixail bobo,


    Usta bobo bilmasdi


    Abdulhamidni.


    Shimolu janubning ko‘ksida


    Yonayotgan ikki olov ham


    Xabarsiz edilar


    Biri biridan.


    Volandni tanigan Mixail


    Sharqni sog‘ingan,


    Volandni sog‘ingan Cho‘lpon


    G‘arbning oshig‘i.


    Ikki sog‘inch daraxti uzra


    Yuz ochgan g‘uncha –


    Margarita,


    Suyuk jodugar,


    Buyuk jodugar!


    


    12


    


    O‘n ikki yil kuygan junun,


    “Yo Haq!” deya suygan junun,


    Bilarmidi Turkiston aro


    Ulug‘ yarog‘ otilgan kunin?!


    Moskovda


    Chekka bir kulbada,


    Toshkanda


    Chekka bir o‘rada


    Jonini topshirgan,


    Shonini topgan


    Ikki buyuk so‘z,


    Bir juft sog‘inch –


    Mixail,


    Cho‘lpon.


    Xochni qulochlagan,


    Oyni quchoqlagan,


    Biri


    Insu jinslar aro


    Cho‘qinib kezgan,


    Biri


    Fahsh, alast aro


    O‘kinib kezgan,


    Kecha-yu kunduzni


    Bir sog‘inchga alishgan


    Inson


    Va Inson –


    Mixail,


    Cho‘lpon...


    


    13


    


    Xalqa-xalqa ko‘z yoshlarda


    Suzib yurgan qora kema,


    Daryo-daryo qonlar uzra


    Jismu joni pora kema.


    O‘lmagan dunyoning umriga


    Nuqta bo‘lmoq istagan,


    Qop-qora,


    Qop-qora


    Dunyo jamoliga nisbatan,


    Yigirmanchi asr


    Cho‘ng kafan.


    Bashar daftarida


    Qora chiziq,


    Qizil chiziq –


    Yigirmanchi asr


    O‘lgan,


    O‘lmagan


    Murdalarga liq...


    Hademay tong otar,


    Endi tong otar,


    Ufqdan to‘kilar


    Oq-oppoq xayol.


    To‘lishgan yuzini ko‘rsatolmayin


    Iymanib boqar


    Yigirma birinchi asr –


    Tug‘magan ayol...


    


    14


    


    Guvillab boradi,


    Sirli guvillab,


    “XX asr” raqamli poyiz,


    Yelib borar temir izidan


    Bekatsiz otash arava.


    Bulutdek o‘rindiqlarda


    Chiptali zotlar


    Yastanib-yastanib,


    Kekirib-kekirib,


    Bo‘ynida kapalak bo‘yinbog‘larin


    Yashnatib-yashnatib,


    Yelib borar arava bilan...


    Yashindek poyizning,


    Sovutdek poyizning,


    Tobutdek poyizning


    Burchak-burchaklarida


    Yashiringisi kelar chiptasizlarning.


    Tobuti – umid,


    Qabrlari armon,


    O‘lmagan o‘liklar ichida,


    O‘lgan tiriklar ichida


    Zulumotda miltirab


    Jon talashar jon!


    


    15


    


    Chiptasizlar manglayida yoziq


    “XX asr” raqamli poyiz,


    Poyida aqldan ozib,


    Cho‘zilib boradi temir iz.


    Baroq qoshlar,


    Qalin mo‘ylovlar,


    Silliq boshlar,


    Dumbul o‘ylovlar,


    Tilni yamlovlar,


    Ko‘kraklarga osilgan


    Vijdonlar,


    O‘pqon jig‘ildonlar


    Soyasi,


    Jarangi,


    Shovqini ostida


    Ovozlari yotar chiptasizlarning.


    Chiptasiz –


    Cho‘lpon, Bulgakov...


    ........................................................


    ........................................................


    ........................................................


    


    


    Juda ham ko‘p.


    Ko‘p erur ular,


    Sanoqlari sig‘mas og‘izga.


    Barchalari o‘z burchagida


    Paypaslaydi kissalarini,


    Hamon paypaslaydi


    Nelarnidir shivirlab


    O‘shal Yolg‘izga!..


    


    * * *


    


    Yigirmanchi asr!


    Ojiz odamzot,


    So‘qir bashar


    O‘ylab topgan


    Savdoyi sana.


    Sen uzoq cho‘zilding,


    Juda ham uzoq,


    Temir izlardan-da


    Uzoqdan-uzoq!..


    


    1995, fevral


    


    


    


    


    


    


    


    


    


    


    


    


    


    


    


    


    MUALLIFDAN


    


    Mana, ushbu majmuani to‘la o‘qib chiqmagan bo‘lsangiz ham har tugul bir qur varaqlab qo‘yganingiz rost. Ehtimol bir-ikkita she’rlarni ham o‘qigandirsiz. Nima bo‘lganda ham sabr-bardoshingizga rahmat.


    Biz ko‘nikkan aksariyat zamonaviy she’rlar dunyo g‘ururidir, ya’ni nafsning turfa jilvalariga daxldordir. Agar she’r iymon nuri bilan nurlanmasa, ana shunday qismatga mahkum. Chunki shoirlikda ulkan xavf bor.


    So‘zning ilohiy ekanligi isbot talab qilmaydigan haqiqat. Shoir ana o‘sha ilohiy ne’matni o‘zicha tasarruf qiladi. Bu xavf bo‘lmay nima?!


    Odam bolasi dunyoga kelarkan, umri intihosigacha tinimsiz gunohlar qiladi. Illo dunyo – gunohlar vodiysi. Ehtimol mening yozmishlarim (she’rlarim) ham ana o‘sha gunohlarimdan biridir. O‘zi kechirsin. Ammo bir umr iloji boricha she’rda yolg‘on so‘zlamaslikka urindim. Mabodo biron she’rim va yoki hech yo‘q bittagina satrim ko‘nglingizga yo‘l topolsa, Ollohning ana shunga berguvchi ajridan umidvorman. Duoingizni darig‘ tutmagaysiz.


    2007 yil, iyun


    


    Men ham shoirmanmi? Bilmadim!


    Jur’atlar bag‘rimni tilmadi.


    Yolvorsam ham tun-kun poyida,


    So‘zlar hech nazarga ilmadi.


    Men ham shoirmanmi? Bilmadim!


    


    


    
      
        1 Леонардо да Винчи – италиялик рассом

